
  መበል 32 ዓመት ቁ.271                       ሓሙስ 13 ሓምለ 2023                  ገጻት 8 ዋጋ 2.00 ናቕፋ

ገጽ  3 ገጽ  3 ገጽ  4ገጽ  4 ገጽ  5ገጽ  5ገጽ  2ገጽ  2 ገጽ  7ገጽ  7

ስነ-ስርዓት መመረቕታ ተመሃሮ ስነ-ስርዓት መመረቕታ ተመሃሮ 
ኮለጅ ሕርሻ ሓመልማሎኮለጅ ሕርሻ ሓመልማሎ

“ስነ-ሰረታዊ ብዙሕነት ኣብ “ስነ-ሰረታዊ ብዙሕነት ኣብ 
ኣፍሪቃ፡ ንመላእ ህዝቢ ዓለም . . .ኣፍሪቃ፡ ንመላእ ህዝቢ ዓለም . . .

ተመሃሮን ክረምታዊ ዕረፍቲንተመሃሮን ክረምታዊ ዕረፍቲን

ጋዜጣዊ መግለጺ ማሕበረሰብ ጋዜጣዊ መግለጺ ማሕበረሰብ 
ኤርትሮ-ጀርመንኤርትሮ-ጀርመን

መስርሕ ምርባሕ ንህቢን ዕቃበ ኣከባብን እተዘንቱ መጽሓፍ ተመሪቓናብራ ወዲ-ሰብን ንህብን ብምውሳብ፡ 
ንስነ-ፍልጠታዊ ኣገባብ ሕርሻ ብፍላይ 
ከኣ መስርሕ ምርባሕ ንህቢን ዕቃበ 
ኣከባብን እተዘንቱ - ‘ዋዕላ ንህቢ’ ዘርእስታ 
መጽሓፍ፡ ብ9 ሓምለ ኣብ ከተማ 
መንደፈራ ተመሪቓ።
ኣብ’ቲ ሰብ ሞያ ሕርሻን ሓረስቶትን 

ዝተረኽቡሉ ስነ-ስርዓት፡ ደራሲ’ታ 
መጽሓፍ ኣቶ ኣስመላሽ ኣስገዶም፡ 

መጽሓፍ ‘ዋዕላ ንህቢ’ ኣብ ውህሉል 
ፍልጠቱን ናይ ስራሕ ተመኩሮኡን 
ተመርኲሱ፣ ንጥበብ፡ ናብራን ባህልን 
ንህቢ ከምኡ’ውን ንጠንቅን ሳዕቤናትን 
ብርሰት ኣከባቢ ንምግላጽ ብልበ-ወለዳዊ 
ኣገባብ ከምዘዳለዋ ሓቢሩ። 
ኣብ ሞንጎ ወዲ-ሰብ፡ ኣከባቢን ንህብን 

ዓረዛ - ትካላት ትምህርቲ ንምስፋሕ ውጽኢታዊ ስራሕ ይቕጽልኣብ ንኡስ ዞባ ዓረዛ፡ ትካላት ትምህርቲ 
ንምስፋሕን ብቕዓት ተመሃሮ ንምምሕያሽን 
ዝካየድ ጻዕሪ ኣተባባዒ ውጽኢት ይርከቦ 
ከምዘሎ፡ ኣብ ዝተገብረ ገምጋም ተገሊጹ።
ሓላፊ ቤት-ጽሕፈት ትምህርቲ ኣብ’ቲ 

ንኡስ ዞባ መምህር ተስፋሂወት ወልደገርግስ፡ 
ኣብ ዓመተ-ትምህርቲ 2022/2023 ኣብ 
ዓዲ-ውስኽ ማእከላይ ደረጃ፣ ኣብ ገዛ-
ድንጉር-ዕቦል ናይ ቅድመ ትምህርቲ፣ ኣብ 

ከተማ ማይ-ድማ ድማ - ኣእምሮኣውን 
ምዕባለኣውን ስንኩላን ዝግልገሉለን ሓደስቲ 
ኣብያተ-ትምህርቲ ኣገልግሎት ምጅማረን፡ 
በብከባቢኡ ዝጸንሐ ጸገማት ከምእተቓለለ 
ኣረዲኡ።
ሎሚ ዓመት ካብ ቀዳማይ ክሳብ 11 ክፍሊ 

ካብ ዝተመዝገቡ 25,739 ተመሃሮ፡ እቶም 

ኣስታት 90 ሚእታዊት ናብ ዝቕጽል ደረጃ 
ከምዝሓለፉ ዝሓበረ መምህር ተስፋሂወት፡ 
ኣብ ዓዲ-ውስኽ ናይ ምምሃር ዕድመ 
ሓሊፍዎም ዝጸንሑ 140 ቈልዑ፡ ብመደብ 
ዓረዮት ከምዘርክቡ ንምግባር ዝተጀመረ 
ስራሕ ጽቡቕ ከምዝቐጸለ ሓቢሩ። 
ተቐማጦ’ቲ ከባቢ ንመስርሒ ተወሰኽቲ 

ክፍልታት ዝውዕል 693 ሽሕ ናቕፋ፣ 
ንመነባብሮ መማሃራን ዝኸውን ድማ 205 
ኩንታል እኽሊ ከምዘወፈዩ ዝገለጸ መምህር 
ተስፋሂወት፡ ብቕዓት ተመሃሮ ንምምሕያሽ 
ዝግበር ጻዕሪ ንኽዕወት፡ ምክትታል ወለዲ 
ክዓዝዝ ተላብዩ።
ሓላፊ ጨንፈር ሚኒስትሪ ትምህርቲ ዞባ 

ደቡብ መምህር ህብትዝጊ ኪዳነ መንግስቲ 
ኣብ ጽላት ትምህርቲ ዝገብሮ ዘሎ ወፍሪ 
ብሕብረተሰብ እውን ደገፍ እናተገብረሉ 
ኣብ ቀጻሊ ዕቤት ከምዝርከብ ብምጥቃስ፡ 
ብመንጽር’ቲ ዝግበር ዘሎ ወፍርን ጻዕርን፡ 
ብቑዓትን ተወዳደርትን ተመሃሮ ንኽፈርዩ 
ርሒብ ዕድል ከምዘሎ ኣረዲኡ።

ፕረዚደንት ኢሳይያስ፡ ኣብ ኣኼባ መራሕቲ መዳውብቲ ሃገራት ሱዳን ንምስታፍ ናብ ግብጺ ገይሹ

- ምስ ፕረዚደንት ሪፓብሊክ ደ/ሱዳንን ሚ/ጉዳያት ወጻኢ ሪፓብሊክ ግብጺን ርክባት ኣካይዱ
ፕረዚደንት ኢሳይያስ ኣፈወርቂ፡ 

ብዕድመ ፕረዚደንት ዓብዱልፋታሕ 
ኣልሲሲ፡ ኣብ ኣኼባ መራሕቲ 
መዳውብቲ ሃገራት ሱዳን ንምስታፍ፡ 
ትማሊ ኣብ ሰዓታት ንግሆ ናብ ግብጺ 
ገይሹ። 
ፕረዚደንት ኢሳይያስ፡ ኣብ ሰዓታት 

ቅድሚ ቀትሪ ኣብ ኣህጉራዊ መዓርፎ 
ነፈርቲ እታ ሃገር ኣብ ዝበጽሓሉ፡ 
ሚኒስተር መንእሰያትን ስፖርትን ግብጺ 
ዶክተር ኣሸረፍ ሱብሒ ተቐቢልዎ።  
ሎሚ 13 ሓምለ ኣብ ካይሮ ዝጋባእ 

ኣኼባ መራሕቲ መዳውብቲ ሃገራት 
ሱዳን፡ ኣብ ሱዳን ተኸሲቱ ዘሎ ዕጥቃዊ 
ግጭት መዕለቢ ኣብ ዝረኽበሉ መንገዲ 
ንምዝታይ ዝዓለመ እዩ።
ፕረዚደንት ኢሳይያስ፡ ኣብ ሰዓታት 

ድሕሪ ቀትሪ ምስ ፕረዚደንት 

ሪፓብሊክ ደቡብ ሱዳን - ሳልቫኪር 
ሚያርዲትን ሚኒስተር ጉዳያት ወጻኢ 
ሪፓብሊክ ግብጺ - ሳምሕ ሹክሪን 
ኣብ ምፍታሕ ጉዳይ ሪፓብሊክ ሱዳን 
ዘተኮረ ርክብ ኣካይዱ። 
ኣብ’ቲ ኣኼባ መራሕቲ ሃገራትን 

መንግስታትን ኩለን መዳውብቲ 
ሃገራት ሱዳን - ማለት ግብጺ፡ 
ኤርትራ፡ ሊብያ፡ ጫድ፡ ኢትዮጵያ፡ 
ሪፓብሊክ ማእከላይ ኣፍሪቃ፡ ደቡብ 
ሱዳን፡ ከምኡ’ውን ኣቦ-ወንበር ኮሚሽን 
ሕብረት ኣፍሪቃን፡ ዋና ጸሓፊ ማሕበር 
ሃገራት ዓረብን ክሳተፉ ትጽቢት 
ይግበር። 
ሚኒስተር ጉዳያት ወጻኢ ኣቶ ዑስማን 

ሳልሕን ኣማኻሪ ፕረዚደንት ኣቶ የማነ 
ገብረኣብን፡ ምስ ፕረዚደንት ኢሳይያስ 
ኣፈወርቂ ሓቢሮም ተጓዒዞም ኣለዉ።

ንዘሎ ምትእስሳር ብምጉላሕ፡ ሕብረተ-
ሰብ ንተፈጥሮ ብኣገባብ ንኽረብሓሉ 
ዝዓለመት ምዃና እውን ኣረዲኡ። 
ምስትምቓሩ ኣብ’ታ መጽሓፍ 

ዘቕረበ ደራስን ጋዜጠኛን ተስፋኣለም 
ገብረስላስ ብወገኑ፡ እታ መጽሓፍ 
ንሜላታት ምሕደራ፡ መሪሕነት፡ ናይ 

ስራሕ ተኻፋልነትን ዲስፕሊንን ንህቢ፣ 
ከምኡ’ውን ምዕቃብ ማይን ሓመድን፡ 
ፍወሳ ማይ-ኮዖታት፡ ምግራብን ዳግመ-
ምግራብን ኣብ ምስሳን ስነ-ሂወታዊ 
ብዙሕነት ዘለዎ ተራ ብኣብነት 
እተንጸባርቕ፡ መሃሪት ምዃና ኣብሪሁ።
ገስጋስ ምርባሕ ንህቢ ብስነ-ፍልጠታዊ 

መንገዲ ንምምዕባሉ ኣብ ዝግበር 
ጻዕሪ መጽሓፍ ‘ዋዕላ ንህቢ’ ኣገዳሲ 
ተራ ከምዝህልዋ ዘረጋገጹ ተሳተፍቲ 
ብወገኖም፡ ተፈጢሩ ዘሎ ክሊማዊ ለውጢ 
ዘስዕቦ ዘሎ ዕንወትን፡ ንምፍዋሱ ውሁድ 
ምትሕብባር ከምዘድሊን - እተዘኻኽር 
ምዃና ገሊጾም።

ሃገራዊ ውድድር ኵዕሶ እግሪ ሃገራዊ ውድድር ኵዕሶ እግሪ 
ተዛዚሙተዛዚሙ

ብዘይካ ሰኑይ መዓልታዊ እትሕተም ጋዜጣብዘይካ ሰኑይ መዓልታዊ እትሕተም ጋዜጣ
ዋና ኣሰናዳኢ

ኣስፍሃ ተኽለማርያም

ምክትል ኣሰናዳኢ
  ብርሃነ ምሕረትኣብ

ቍ.ስ 116266 / 201820(2220)

ቦርድ ምስንዳእ

ዮሴፍ ሃይለማርያም
ምሉእብርሃን ሃብተገብርኤል

ተስፋኣለም የማነ
ተስፋልደት መብራህቱ

 ቤተልሄም ታደሰ
ፍርቱና ኤፍሬም

ለይ-ኣውት
ትንሱእ ፍስሃየ
ሳምራዊት ሃብተ

ቅሳነት ተወልደ

ጋዜጣዊ መግለጺ ማሕበረሰብ ኤርትራውያን ጀርመናውያን ማሕበረኮም ኤርትራውያን ኣብ 
ጀርመን ዝወደቦ ፈስቲቫል ኤርትራ 
2023፡ ንምስንኻሉ ከንቱ ፈተነ ሰጊሩ ኣብ 
ዝሓለፈ ቀዳመ-ሰንበት ብዓወት ተዛዚሙ።
 እቲ ፈስቲቫል፡ ኣብ ወጻኢ ዝነብሩ 

ኤርትራውያን ባህላዊ ንጥፈታት 
ዘካይድሉ፡ ስድራቤታት፡ ኣዕሩኽ፡ ናይ 
ቀደም መሓዙት፡ ጀርመናውያንን ካልኦት 
ወጻእተኛታትን ዝኣኻኽብ መድረኽ እዩ። 
ንሰላም ዝጽንብል፡ ኣህጉራዊ ምርድዳእ 
ክህሉ ዝሕግዝ ንጥፈት ድማ እዩ። ኣብ 
ከተማ ጊሰን፡ ካብ 2011 ጀሚሩ፡ ብሰንኪ 
ለብዒ ኮሮና ኣብ 2020ን 2021ን ገዲፍካ፡ 
10 ግዜ ብሰላማዊ መንገዲ ተኻዪዱ እዩ።
 ባህላዊ ፈስቲቫል ኤርትራውያን 

ኣቐዲሙ ኣብ ግዜ ብረታዊ ቃልሲ 
ንናጽነት ኣብ ቦሎኛ/ኢጣልያ ዝጀመረ 
ነዊሕ ዕድመ ዘለዎ ሃገራዊ ያታ’ዩ። ካብ 
ሽዑ ጀሚሩ ኣብ ኩሉ ኤርትራውያን 
ዝነብርሉ ኵርናዓት ዓለም ክካየድ ጸኒሑን 
ኣሎን። - ሓደ ስድሲት ኤርትራውያን 
ብሰንኪ’ቲ ንናጽነት ዝተኻየደ ሓርነታዊ 
ኲናት (1961-1991) ኣብ ስደት 

ብምንባሮም፡ ኣብዚ ፈስቲቫላት’ዚ ዝሳተፉ 
ሰባት ብዙሓት እዮም። ኣብ ስደት 
ዘለዉ ብዕድመ ዝደፍኡን ንኣሽቱን 
ኤርትራውያን ነቲ ብሓባር ናይ ምንባር 
ባህሊ፡ መግቢን ሙዚቃን ሃገሮም ብሓባር 
ኮይኖም ከስተማቕሩዎ ክቱር ባህጊ 
ኣለዎም።
 ፈስቲቫል ጊሰን፡ ኣብ ውሽጡ 

ብሰላም፡ ሓጐስን ባህታን ዝኽበር እኳ 
እንተኾነ፡ ንምትዕንቓፉ ካብ ደገ ዝገጥሞ 
ፈተነታት ቀሊል ኣይኮነን። ፈለማ፡ ቤት 
ጽሕፈት ህዝባዊ ጸጥታ ከተማ ጊሰን፡ ነቲ 
ፈስቲቫል ክእግድ ክልተ ግዜ ፈቲኑ፡ 
ብዝተፈላለያ መጋባእያታት ሕጋዊ ኮይኑ 
ስለዘይተረኽበ፡ ኣይተዓወተን። ካልኣይ፡ 
ዝሓለፈ ቀዳም እቶም ዋህዮ ወያነ ዝኾኑ 
“ብርጌድ ንሓመዱ” ዝተባህሉ ጎነጻውያን 
ጉጅለታት ኣብ ኢንተርነት ክፍክሩ 
ቀንዮም፡ ናብ ቦታ ፈስቲቫል መጺኦም 
ዝወልዕዎ ግጭት ሓድሕድ ዝመስል 
ብዙሓት ሰላማውያን ሰባትን መኮንናት 

ፖሊስን ዝቘሰሉሉ ፍጻመ ኣጋጢሙ።
 ማሕበረ-ሰብ ኤርትራውያን 

ጀርመናውያን፡ ነዚ ካብ ዓቐን ዝሓለፈ 
ጎነጽ ኣትሪሩ ይዂንን። ተሓተትቲ፡ ነቲ 
ዓንቀጽ 8 ናይ መሰረታዊ ሕጊ ዘፍቅዶ 
መሰል ሰላማዊ ምትእኽኻብ ብምጥሓስ፡ 
ኣብ ከተማ ጊሰን ንዝካየድ ፈስቲቫል 
ንምዕንቃፍ ዘይፈንቀሉዎ እምኒ የለን። 
“ንውልቀ-ምልካዊ ስርዓት ዝድግፍ” 
ኢልካ ነቲ ጽንብል ክትጥቅን ምፍታን፡ 
ነቲ ጎነጽ ንዘለዓዓሉ ገበነኛታት ዘተባብዕን 
ክኹነንን ዝግብኦ እዩ። 
 ብሰብ መዚ ከተማ ጊሰን ኣብ ልዕሊ 

ኤርትራውያን ዝወርድ ቀጻሊ ዘለፋ፡ 
ብፍላይ ብ‘ባይቶኣዊ ጉጅለ ቀጠልያ’ን ገለ 
ክፋል መድያን፡ ምስቲ ኣብ ኤርትራ ዘሎ 
ሓቂ ምትእስሳር ዘይብሉ ኮይኑ፡ ኤርትራ 
ንናጽነት ንዘካየደቶ ቃልሲ ኣብ ምንእኣስ 
ዝተጸምደ እዩ። ነቲ ኩነታት ዘጓሃህርን 
ስምዒታዊነት ዝቕስቅስን እውን’ዩ። 
ደጊምና እቲ ጸገም ‘ናይ ኤርትራ 

ውሽጣዊ ጉዳይ” (ደገፍቲ መንግስቲ 
ኣንጻር ተቓወምቲ መንግስቲ) ከምዘይኮነ 
ክንጸር ይግባእ ንብል።
 እቲ ምኽንያት ዓሚቝን ምስቲ 

ሃገራት ምዕራብ ንረብሓአን ከምዝጻረር 
ገይረን ዝጥምታኦ፡ ምስ ግጭት 
ትግራይን መፈጸምታኡን ከምኡ’ውን 
ምስ ናይዚ እዋን’ዚ ዳይናሚክስ ቀርኒ 
ኣፍሪቃ ዝተኣሳሰር ኮይኑ፡ ብኲናት 
ትግራይ ተመኽንዩ ዝቐርብ እዩ። ኣብ 
ኢትዮጵያ ን27 ዓመታት ኣብ ኮረሻ 
ስልጣን ዝጸንሐን ኣብ ናይ መወዳእታ 
ዕምሩ ዝርከብን ወያነ፡ ኣቓልቦ ኣህጉራዊ 
ማሕበረሰብ ንምርካብ ኢሉ ነቲ ግጭት 
ናብ ኤውሮጳ ከብጽሖ’ዩ ዝፍትን ዘሎ። 
ብመንገዲ ተለኣኣኽቱ ኣብ 2022 
ዝፈጸሞ መጥቃዕቲ ኮነ ናይ ሎሚ 
መጥቃዕቲ ድማ ከም ተግባራት ሕነ 
ምፍዳይ ዝጥመት እዩ። ናይ ቀደም 
ተመሳሳሊ መጥቃዕትታት በርዒኑ፡ 
ሎሚ ከኣ ኣብ ልዕሊ ሓለፍቲ መንገዲን 

መኮንናት ፖሊስን ዘይዕዉት መጥቃዕቲ 
ፈጺሙ ኣሎ። 
 ማሕበረሰብ ኤርትራውያን ኣብ 

ጀርመን፡ ኵሎም ኣብ መንግስታዊ፡ 
ምምሕዳራዊ፡ መድያን ካልእን ዝሰርሑ፡ 
ንኤርትራን ህዝባን ዝጥቅን ፖሊሲታቶም 
ዳግመ ግምት ክገብሩሉ፤ ኣብ ክንዳኡ 
ኣብ ዝርርብ፡ ኣህጉራዊ ምርድዳእን 
ምልውዋጥ ሓሳባትን ዝኣምን መንፈስን 
ኣካዪዳን ክኽተሉ ይጽውዕ። 
 ሕማቕ ኣጋጣሚ ኮይኑ እዚ ናይ ጊሰን 

ፍጻመ፡ ሓደ ነገር ምሂሩና ኣሎ። ክልከላን 
ጸቕጢን መሊሱ ንነገራት ዘጋድድ እምበር 
መፍትሒ ኣይኮነን። ዝኾነ ሰብ ክኽሕዶ 
ዘይክእል፡ ዘሎዉ ወድዓውያን  ጸገማት 
ብዝርርብ፡ ንዘሎ ርክባትን ድሕረ-ባይታን 
ኣፍልጦ ብምሃብን ዝፍታሕ እዩ። ናብዚ 
ኣንፈት’ዚ ዝወስድ ሓባራዊ ስጉምቲ 
ምውሳድ ድማ እዋኑ ዝጠልቦ እዩ።

ቦርድ ማሕበረ-ኮም ኤርትራውያን ቦርድ ማሕበረ-ኮም ኤርትራውያን 
ጀርመናውያን ጀርመናውያን 

ፍራንክፈርት 10፡ ሓምለ 2023ፍራንክፈርት 10፡ ሓምለ 2023

ማእከል - ልዕሊ 2 ሚልዮን ፈልሲታት ክትከል እዩ

ሃ.ማ.ኣ.ም.ስ.ኤ፡ ነቲ ማሕበርን ብድሆታቱን 
ዘላሊ ዓውደ-ዘተ ኣካዪዱ

ሃገራዊ ማሕበር ኣእምሮኣውን 
ምዕባለኣውን ስንኩላን ኤርትራ 
(ሃ.ማ.ኣ.ም.ስ.ኤ.)፡ ምስ’ቲ ስንክልና ንዝነብሩ 
ኣለይቲ ብዛዕባ ዘጋጥሞም ብድሆታት፡ 
ከምኡ’ውን ምስ’ቲ ማሕበር ዘላሊ ዓውደ-
ዘተ ኣብ ኣስመራ ኣካዪዱ።
ኣብ መኽፈቲ ናይ’ቲ ኣመሓደርቲ ንኡሳን 

ዞባታትን ምምሕዳራት ከባብን ዞባ ማእከል 
ዝተሳተፍዎ ዓውደ-ዘተ፡ ዋና ዳይረክተር 

ዜና
ኣብ ዞባ ማእከል፡ ኣብ’ዚ ወቕቲ ክራማት 

ዝትከል ልዕሊ ክልተ ሚልዮን ፈልሲታት 
ኣግራብ ተዳልዩ ከምዘሎ፡ ሓላፊ በዓል-
ስልጣን ኣግራብን እንስሳ ዘገዳምን ኣብ’ቲ 
ዞባ ኣቶ ኣብርሃም ተኽሉ ሓቢሩ።
እቲ ኣብ ትሽዓተ መደበራት ፈልሲ ተዳልዩ 

ዘሎ 23 ዓይነታት ኮይኑ፡ 77 ሚእታዊት 
ቀላሚጦስ፡ 13 ሚእታዊት መበቈላዊ 
ኣግራብ፡ ዝተረፈ 10 ሚእታዊት ድማ 
ዘይመበቈላዊ ኣግራብ ከምዝዀነ ገሊጹ።
እቲ ፈልሲ፡ 50 ሚእታዊት ብኮማዊ 

ምግራብ፡ 15 ሚእታዊት ብወፍሪ ተመሃሮ 
ንልምዓት፡ 15 ሚእታዊት ብውልቃውያን 
ገረብቲ፡ 12 ሚእታዊት ብመንግስታውያንን 
ዘይመንግስታውያንን ትካላት፡ 3 ሚእታዊት 
ብኣብያተ-እምነት፡ 5 ሚእታዊት ድማ 

ኣብ መዓስከራት ሓይልታት ምክልኻል 
ከምዝትከል እውን ኣረዲኡ።
ብመሰረት ሓበሬታኡ፡ ዝበዝሐ ካብኡ 

- ኣብ ከባቢታት ቤት-ገርጊስ፡ ማይ-ስርዋ፡ 
እምባደርሆን ማይ-ድምነትን ክትከል እዩ።
ኣብ ዝሓለፈ ክልተ ዓመታት ኣብ ከባቢ 

ማይ-ድምነት ዝተተኽለ ኣግራብ - ልዕሊ 
80 ሚእታዊት ጸዲቑ ኣብ ጽቡቕ ኩነታት 
ከምዝርከብ ዝሓበረ ኣቶ ኣብርሃም፡ ንዓኡ 
ኣብ ምሕላው ዝነጥፉ ልዕሊ 110 ሓለውቲ 
ሕዛእቲ ተመዲቦም ከምዘለዉ ገሊጹ።

ክፍሊ ምምሕዳርን ፋይናንስን ኣቶ 
ተኪኤ ቀለታ፡ ኩሉ ዜጋ ኣብ ኣተኣላልያ 
ኣእምሮኣውን ምዕባለኣውን ስንኩላን 
ሓላፍነት ከምዘለዎ ብምምልካት፡ ዝጸንሐ 
ድሩት ኣፍልጦን ዓቕምን ንምብራኽ 
ተራኡ ከዕዝዝ ተማሕጺኑ።
ኣቦ-መንበር ማሕበር ሌ/ኮሎኔል ብርሃነ 

በዂረጼን፡ ተሳተፍቲ ዝንባለ ናይ’ቶም 
ስንኩላን ብምልላይ ቅኑዕ ኣንፈት 
ንምትሓዞም፡ ኣብ ኣገልግሎታት ጥዕናን 
ሓፈሻዊ ኣገልግሎታትን ቀዳምነት 
ክውሃቦምን ምትሕብባሮም ክዓዝዝን 

ኣዘኻኺሩ።
ኣብ’ቲ ዓውደ-ዘተ፡ ምስ’ቲ ስንክልና 

ንዝነብሩ ሰባት ብዛዕባ ዘጋጥሞም ብድሆታት 
ዘተኮረ - ብስእሊ ዝተሰነየ መግለጺ ተዋሂቡ። 
ኣብ መወዳእታ ዋና ኣካያዲ ስራሕ 

ምምሕዳር ዞባ ማእከል ኣቶ ዘርኢት 
ተወልደብርሃን፡ ኣተኣላልያን ናብዮትን 
ኣእምሮኣውን ምዕባለኣውን ስንኩላን ነቲ 
ማሕበር ጥራይ ዝግደፍ ጉዳይ ከምዘይኮነ 
ብምምልካት፡ ኩሉ ዜጋ ኣፍልጦኡ 
ክብ ኣቢሉ ሓላፍነት ከምዘለዎ ክግንዘብ 
ኣተሓሳሲቡ።

309 መንእሰያት ብዝተፈላለየ ዓውዲ ሰልጢኖም
ሃገራዊ ማሕበር መንእሰያትን ተመሃሮን 

ኤርትራ - ንኡስ ዞባ ኣርባዕተ ኣስመራ፡ 
245 መንእሰያት ናይ’ቲ ንኡስ ዞባ 
ብዝተፈላለየ ሞያ ኣሰልጢኑ።

ጋሽ-ባርካ - ኣብ ኣጠቓቕማ ጸረ-ባልዕ 
መድሃኒት ኣስተምህሮ ተዋሂቡ

ብጨንፈር ዞባዊ ኣገልግሎት ቁጽጽር 
ዞባ ጋሽ-ባርካ ዝተወደበ፡ ንኣጠቓቕማ ጸረ-
ባልዕ መድሃኒትን ሳዕቤናቱን ዝምልከት 
ኣስተምህሮ - ኣብ ንኡሳን ዞባታት 
ሃይኮታን ፎርቶ-ሳዋን ንዝርከቡ ሰብ ሞያ-
ሕርሻ፡ ከምኡ’ውን ምስ’ቲ ዓውዲ ቅርበት 
ንዘለዎም ኣካላትን ተዋሂቡ። 
ሓላፊ ኣሃዱ ቁጽጽር ሃብቲ ብቚሊ ኣቶ 

ኣብርሃለይ ሃይለሚካኤል፡ ሕብረተሰብ 
ብሓፈሻ ሓረስቶት ድማ ብፍላይ፡ ብሰንኪ 
ሸለልትነትን ግጉይ ኣጠቓቕማ ጸረ-ባልዕ 
መደሃኒትን፡ ኣብ ሰብ፡ ጥሪት፡ ኣከባቢን 
መሬት ሕርሻን ከቢድ ሳዕቤን ከምዝወርድ 
ተገንዚቦም፡ ኣብ ኣጠቓቕማ ጸረ-ባልዕ 
መድሃኒት ዕቱብ ጥንቃቐ ከዘውትሩ 
ኣተሓሳሲቡ።

እቲ ትምህርቲ፡ ዓውድታት 
ኤሌክትሮኒክስ፡ ሕክምና ቀዳማይ ረዲኤትን 
ሕመረትን ዘጠቓለለ እዩ።
ኣማሓዳሪት ንኡስ ዞባ ኣርባዕተ ኣስመራ 

ወ/ሮ ኣልጋነሽ ትኩእ፡ ኣብ መጻኢ 
ምምሕዳራ ንከም’ዚ ዝኣመሰለ ትምህርቲ 
ኣብ ምትሕግጋዝ ኣበርክቶ ክገብር ምዃኑ 
ሓቢራ።
ኣብ ዞባ ሰሜናዊ ቀይሕ ባሕሪ ድማ፡ ካብ 

ንኡሳን ዞባታት ኣፍዓበት፡ ናቕፋን ቅሮራን 
ዝተዋጽኡ 64 ተመሃሮ ካልኣይ ደረጃ፡ 
ንሓደ ሰሙን ዝቐጸለ ስልጠና ማሕበራዊ 
ስነ-ፍልጠት ተኸታቲሎም።
 እቲ ኣብ ኣፍዓበት ዝተዋህበ ትምህርቲ፡ 

ሃገርን ሃገራውነትን፡ ቴክኖሎጅን ሓበሬታን፡ 
መንእሰያትን ዕቃበ ኣከባብን. . . ዘጠቓለለ 
ነይሩ።
ብ7 ሓምለ ኣብ ዝተኻየደ መዛዘሚ ስነ-

ስርዓት፡ ሓላፊ ክፍሊ ፖለቲካን ውዳበን 
ሃማመተኤ ዞባ ሰሜናዊ ቀይሕ ባሕሪ - 
መንእሰይ ተኽለ ዘርአ፡ እቲ ስልጠና ኣካል 
ናይ’ቲ ፖለቲካዊ ንቕሓት መንእሰያት 
ንምብራኽ ዝካየድ ንጥፈታት ከምዝዀነ 
ጠቒሱ፡ ተሳተፍቲ ብልዑል ተገዳስነት 
ከምእተኸታተልዎ ሓቢሩ።

ሓረስቶት፡ ኣብ ግዜ ምንጻግ ጸረ-ባልዕ 
መድሃኒት፡ ብሰብ-ሞያ ሕርሻ ንዝወሃብ 
ኣገባባትን መምርሒታትን ክኽተሉ ድማ 
መኺሩ።
ኣካያዲ ስራሕ ንኡስ ዞባ ሃይኮታ ኣቶ 

ኣረጋይ መብራህቱ፡ እቲ ኣስተምህሮ ኣብ 
ውሕስነት ኣከባብን ጥዕና ሰብን ጥሪትን 
ኣገዳሲ ብምዃኑ - ክሳብ ምምሕዳራት 
ከባቢ ክወርድ ኣዘኻኺሩ።
  ተሳተፍቲ፡ ሕጽረታት መድሃኒት 

ጸረ-ባልዕን እንስሳን ቈላሕታ ክግበረሉ፣ 
ተመሳሳሊ ኣስተምህሮ ክድፋኣሉ፣ 
ዝምድና ሓረስቶትን ሰብ-ሞያ ሕርሻን 
ክድልድል፣ ዘይሓላፍነታውያን ነጋዶ 
ኣራሚ ስጉምቲ ክውሰደሎም ዝብሉ 
ርእቶታት ኣቕሪቦም።

ሰገነይቲ - ኣብ ኣዋጅ ሕጊ ዕዮ ኣስተምህሮ ተዋሂቡ
ቤት-ጽሕፈት ዕዮን ማሕበራዊ ድሕነትን 

ኣብ ንኡስ ዞባ ሰገነይቲ፡ ብ6 ሓምለ 
-ኣፍልጦ ኣስራሕትን ሰራሕተኛታትን 
ኣብ ኣዋጅ ሕጊ ዕዮ ንምዕባይ ዝዓለመ 
ኣስተምህሮ ወዲቡ።
ነቲ ግቡኣትን መሰላትን ሰራሕተኛታት፣ 

ዝምድና ኣስራሕትን ሰራሕተኛታትን፣ 
ተራ ቤት-ጽሕፈት ዕዮን ማሕበራዊ 
ድሕነትን ኣብ ቀረባት ስራሕ፡ ቁጽጽር፡ 
መሰላትን ግቡኣትን ሰራሕተኛታት - 

ዝብሉ ኣርእስትታት ዘጠቓለለ ኣስተምህሮ፡ 
ልዕሊ 200 ኣስራሕትን ሰራሕተኛታትን 
ተሳቲፎምዎ።
ሓላፊት ናይ’ቲ ቤት-ጽሕፈት ወ/ሮ 

ቅዱሳን ተወልደ፡ ኣዋጅ ሕጊ ዕዮ 
ምፍላጥ፡ ኣብ ውህደት ኣስራሕትን 
ሰራሕተኛታትን ኣገዳሲ ተራ ከምዘለዎ 
ጠቒሳ፡ ኣብ ቦታ ስራሕ ክቕረቡ ብዛዕባ 
ዘለዎም ናይ ድሕነት መሳርሒታት 
ከምኡ’ውን ሰራሕተኛታት ከማልእዎ 

ኣብ ዘለዎም ግቡኣት ሰፊሕ መብርሂ 
ሂባ።
ብኻልእ ወገን፡ ብ9 ሓምለ ንተቐማጦ 

ሰለስተ ምምሕዳራት ከባቢ ሰገነይቲ፡ ኣብ 
ምውጋድ ጐዳእቲ ልምድታት ዝቐንዐ 
ኣስተምህሮ ተዋሂቡ።
ኣመሓዳሪ ንኡስ ዞባ ሰገነይቲ ኣቶ 

ዓብደልቃድር ሓጅ ዓሊ፡ ኣብ ምውጋድ 
ጐዳእቲ ልምድታት - ኩሉ ኣካል ሕብረተ-
ሰብ ብንቕሓት ክሳተፍ ኣተሓሳሲቡ።

ስነ-ስርዓት መመረቕታ ተመሃሮ ኮለጅ ሕርሻ ሓመልማሎ

 ዘለናዮ ወቕቲ፡ ተመሃሮ፡ ፍረ ጻማ ናይ‘ቲ 
ዓመት ምሉእ ዝጸዓሩሉ ትምህርቲ ውጽኢት 
ዝሓፍስሉ እዩ። ብፍላይ ኣብ ተመሃሮ 
ኮለጃት - ስነ-ስርዓት መመረቕታን ምዕዳል 

ወረቐት ምስክርን ይካየድ ኣሎ። ኮለጅ 
ሕርሻ ሓመልማሎ፡ ዝሓለፈ ዓርቢ ንመበል 
16 ግዜኡ፡ ምዕሩግ ስነ-ስርዓት መመረቕታ 
ኣካዪዱ። 
ኮለጅ ሕርሻ ሓመልማሎ፡ ኣብ‘ዚ ናይ ሎሚ 

ዓመት መመረቕታኡ፡ ብስነ-ዘራእቲ፡ ስነ-እንስሳ፡ 
ጥዕና ኣትክልቲ፡ ሰነ-ኣሕምልትን ፍሬታትን፡ 
ሃብቲ መሬትን ኣከባብን፡ ብስነ-መግብን 
ተክኖሎጅን ዘምሃሮም 410 ተመሃሮ እዩ፡ 
ብማዓርግ ዲግሪን ዲፕሎማን ኣመሪቑ ዘሎ። 
ብወገንና፡ ነቲ ስነ-ስርዓት መመረቕታ 

ንምክትታል፡ ካብ ማእከላይ ቤት ጽሕፈት 
ሚኒስትሪ ዜና  ምስ ተበገስና፡  ኵነታት ኣየር 
- ደጋ፡ ወይነ-ደጋን ቆላን እናኣስተመቐርና፡ 
ድሕሪ ናይ 2 ሰዓትን ፈረቓን ኢና ከረን 
በጺሕና። ዝኣክል ግዜ ኣዕሪፍና፡ ኣማስያኡ 
ጒዕዞና ንሸነኽ ሰሜን ቀጺልና፣ ድሕሪ ናይ 
ፍርቂ ሰዓት ጕዕዞ፡ ኣብ’ቲ  ካብ ከረን ንሸነኽ 
ሰሜን 15 ኪ.ሜ ርሒቓ ኣብ እትርከብ ሓውሲ 
ከተመ ሓመልማሎ ተደኵኑ ዝርከብ ኮለጅ 
ሕርሻ በጺሕና። ኮለጅ ሕርሻ ሓመልማሎ 
ድማ፡ ነቶም ኣብ ዳግመ ህንጻን ልምዓትን ሃገር 
ልዑል እጃም ዝህልዎም ንዓመታት ሓቚፉ፡ 
መልሚሉን ኣምሂሩን ኣብ ደረጃ ምምራቕ 
ዘብጽሖም ተመሃሮኡ ንምምራቕ ክዳሎ 
ጸኒሑና። ምዉቕ ኣቀባብላ ተገይሩልና ከኣ፡ 
ናብ ዝተዳለወልና መዕረፊ ኣምሪሕና። 
ቀዳም 8 ሓምለ 2023፡ ተመረቕቲን ወለዲን 

ሰዓት መመረቕታ ዝደንጐዮም ክመስሉ 
ብንግሆኡ ኣብ ሰፊሕ ቅርዓት’ቲ ኮለጅ 
ተዘሪኦም ወዛሕ-ዛሕ ክብሉ ኢና ተዓዚብና። 
ሰዓት ኣኺሉ ድማ፡ ፈለማ መማህራን፡ ሰበ-
ስልጣን መንግስቲን ግንባርን፡ ኣባላት ማሕበረ-
ሰብ ናይ’ቲ ኮለጅ፡ ዕድመ ዝተገብረሎም 
ኣጋይሽን ወለዲን በቦታኦም ምስ ሓዙ፡ 
ተመረቕቲ ብዕልልታን ድሙቕ ጨብጨባን 
ተሰንዮም ኣብ ዝተደላወሎም ስፍራ ብኽብሪ 
ቦታኦም ሓዙ። መደብ ስነ-ስርዓት መመረቕታ 
ከኣ፡ ብወግዒ ብዝኽረ ሰማእታት ተኸፊቱ።     
ኣብ’ቲ ሚኒስተር ሕርሻ ኣቶ ኣረፋይነ በርሀ፡ 

ዶክተር ሃይለ ምሕጹን ፈጻሚ ዳይረክተር 
ትካላት ላዕለዋይ ትምህርቲን ምርምርን፡ 

ፕ/ር ወልደኣምላኽ ኣርኣያ

ወ/ሮ ፋጥና ማሕሙድ

ፍትሓዊት ምስ ወለዳ

ዑስማን ሓሰን

ሚኒስተር ኣፈፋይነ በርሀ

ሪፖርታዥ 

ዓንዶም ግርማይ (ወዲ-ደረስ)

ስእሊ፦ ሳልሕ ዓብደልቃድር

ኣማሓዳሪ ዞባ ዓንሰባ ኣምባሳደር ዓብደላ ሙሳ፡ 
ላዕለዎት ሰበስልጣን መንግስቲን ግንባርን፡ 
ኣዘዝቲ ሰራዊት፡ መራሕቲ ሃይማኖት፡ ኣባላት 
ትካል ላዕለዋይ ትምህርቲን ምርምርን፡ 
ሓለፍቲ ኮለጃትን ወለዲ ተመረቕቲን ኣብ 
ዝተረኽበሉ እምበኣር፡ ዲን ኮለጅ ሕርሻ 
ሓመልማሎ ፕሮፌሶር ወልደኣምላኽ ኣርኣያ 
ንተመረቕቲን ወለዲን ዮሃና! ብምባል 
መደረኡ ፈሊሙ። 
“ኣብ ሃገርና ጽላት ሕርሻ ዓንዲ-ሕቖ ቊጠባ፣ 

ከምኡ’ውን ምንጪ መነባብሮ ናይ ዝሰፍሐ 
ህዝቢ እዩ” ዝበለ ፕሮፌሰር ወልደኣምላኽ፡ 
እንተዀነ፡ ሕብረተ-ሰብና ዝኽተሎ ኣገባብ 
ማሕረስ ጌና ኣብ ያታዊ ኣገባብ ዝተመርኮሰ 
ስለዝዀነ፡ እቶትን እቶታውነትን ኣዝዩ 
ትሑት ከምዘሎ ኣረዲኡ። ሕብረተ-ሰብና 
ካብ‘ዚ ድሑር ኣገባብ ክላቐቕ፡ ተራ ኮለጅ 
ሕርሻ ሓመልማሎ ዕዙዝ ምዃኑ ብምግላጽ 
ከኣ፡ ብወገኖም ሳይንስን ቴክኖሎጅን ሕርሻ 
ዝዓጠቑ ሞያውያን ኣብ ምፍራይ ኣብ ከቢድ 
ጻዕሪ ከምዝርከቡ ኣብሪሁ።  
ፕሮፌሰር ወልደኣምላኽ ኣስዒቡ፡ ኮለጅ 

ሕርሻ ሓመልማሎ ሎሚ ዓመት ብዲግሪን 
ዲፕሎማን ኣመሪቑዎም ዘሎ - 216 ደቂ-
ኣንስትዮ ዝርከባኦም 410 ተመሃሮ፡ ከም‘ቶም 
ቅድሚኦም ዝተመረቑ ዜጋታት፡ ኣብ 
ዝተፈላለያ ዕማማት ሕርሻ፡ ምርምር ምድንፋዕ 
እቶት ሕርሻ፡ ምድንፋዕ ተፈጥሮኣዊ ሃብትን 
ኣከባቢን ተመዲቦም፡ ካብኦም ዝጥለብ ኣበርክቶ 
ክገብሩ ዘለዎ ጽኑዕ እምነት ገሊጹሎም።     
ኮለጅ ሕርሻ ሓመልማሎ፡ ሎሚ ዓመት 

54 መማህራንን 37 ናይ ምምሕዳር 
ሰራሕተኛታትን እዮም ነይሮምዎ። እዚ 
ምስ‘ቲ ዝሓለፈ ዓመት ዝነበረ ቊጽሪ ዓቕሚ 
ሰብ ክነጻጸር እንከሎ ቊሩብ ከምዝጐደለ፣ ኣብ 
ኣካዳሚ ዝነጥፉ ዓቕሚ ኣባላት ድማ፡ 57.5 
ሚእታዊት ደቂ ሃገር፡ ዝተረፉ 42 ሚእታዊት 
ከኣ ወጻእተኛታት ምዃኖም ፕሮፌሶር 
ወልደኣምላኽ ሓቢሩ። መማህራን ብመንጽር 
ደረጃ ትምህርቶም ክርኣዩ እንከለዉ ከኣ፡ 27 
ናይ ዶክትሬት መዓርግ ዘለዎም፡ ካብ‘ዚኦም 
10 ደቂ ሃገር 17 ድማ ወጻእተኛታት 
እዮም። ናይ ማስትረይት መዓርግ ዘለዎም 
ከኣ፡ 23 ኰይኖም፡ ካብኣቶም 17 ደቂ ሃገር፡ 
6 ወጻእተኛታት ክዀኑ እንከለዉ፡ 4 ቀዳማይ 
ዲግሪ ዘለዎም ኣባላት ደቂ ሃገር ድማ 

ኣለዉዎ። 
መንግስቲ ኤርትራ፡ ዓቕሚ ሰብ ንምምዕባል 

ልዑል ወጻኢታት ሰሊዑ፡ ኣብ ዝተፈላለየ 
እዋን ብርክት ዝበሉ መምህራን እቲ ኮለጅ 
ናብ ዝተፈላለዩ ሃገራት ሰዲዱ ከምዘምህር 
ዝተጠቐሰ ፕሮፌሶር ወልደኣምላኽ፡ ኣብ‘ዚ 
እዋን‘ዚ 14 ብደረጃ ዶክትረይት፡ 6 
ብማስትሬት ደረጃ፡ ናብ ዝተፈላለያ ሃገራት 
ተላኢኾም ትምህርቶም ኣብ ምክትታል 
ከምዝርከቡ ኣረዲኡ። ብዘይካ‘ዚ ኣቐዲሞም 
ካብ ዝተላእኩ 3 ብደረጃ ዶክትሬት 3 ከኣ 
ብማስተሬት ትምህርቶም ዛዚሞም ናብ 
ሃገሮም ተመሊሶም የገልግሉ ምህላዎም 
ወሲኹ ኣረዲኡ። እቲ ኮለጅ፡ ተጸባይነት 
ወጻእተኛታት መምህራን ንምንካይን ዓቕሚ 
ሰቡ ንምምዕባልን ቀጻሊ ጻዕሪ የካይድ 
ምህላዉ ብምሕባር ድማ፡ ነዚ ንምጉልባት 
ኣብ ውሽጢ ሃገር ዝወሃብ መደብ ናይ 
ድሕረ ምረቓ ኣገዳስነቱ ብምርዳእ፡ ኣብ 
ዝመጽእ ዓመተ ትምህርቲ፡ ንማስትሬትን 
ዶክትሬትን ብዓውድታት ሕክምና እንስሳ፡ 
ጥዕና ኣታኽልቲ፡ ስነ-መግብን ተክኖሎጅን 

ክመሃሩ፡ ናብ ፈደረሽን ሩስያ፡ ሃንጋሪን 
ታይላንድን ንክኸዱ ምድላዋቶም የጻፍፉ 
ምህላዎም ገሊጹ። 
ዲን ኮለጅ ሕርሻ ሓመልማሎ ፕሮፌሰር 

ወልደኣምላኽ ኣርኣያ ኣብ መወዳእታ፡ 
ተመረቕቲ - መመረቕታ መጀመርታ ናይ 
ዘይተራእዩ ዕድላትን ብድሆታትን ምዃኑ 
ተረዲኦም፡ ፍልጠቶም ንምዕባይ ወትሩ 
ክጽዕቱ፣ ትምህርቲ ምስ ግዜ ዝቀያየር፡ ምስ 
ሕርሻዊ ተክኖሎጂን ምዕቃብ ባህርያዊ 
ሃብትን ዝምዕብል ምዃኑ ብምርዳእ 
ንምዕባለኦም ክሰርሑ፣ ኣብ ኮለጅ ዝቐሰምዎ 
ፍልጠትን ክእለትን ኣብ ግብሪ ንምትርጓም 
ሓያል ጻዕሪ ከካይዱ፣ ኣብ ዝተዋፈርሎም 
ዓውዲ ስራሕ ብኣብነት ዝጥቀስ ኣበርክቶ 
ክገብሩ ተላብዩ። 
ኣብቲ ናይ ምምራቕ ስነ-ስርዓት ተረኺቡ 

ቃል ዘስምዐ ሚኒስተር ሕርሻ ኣቶ ኣረፋይነ 
በርሀ ብግደኡ፡ ንተመረቕቲን ወለዲን፡ “ፍረ-
ጻማኹም ክትሓፍሱ እንቋዕ ኣብቅዓኩም 
ዮሃና!” ድሕሪ ምባል፡ ተመረቕቲ ምስ 
ደረጃኦም ዝኸይድ ፍልጠትን ተመኩሮን 
ደሊቦም ፍረ ዓወቶም ይሓፍሱ ምህላዎም 
ብምምልካት፡ ኣቐዲሞም ኣብ ናይ ስራሕ 
ዓለም ዝተዋፈሩ ብጾቶም ኣብቲ ኮለጅ 
ብዝደለብዎ ፍልጠትን ተመኩሮን መበገሲ 
ብምግባር - ኣብ ልምዓት ሃገር ብሓፈሻ፡ 
ምርግጋጽ ውሑስ መኣዛዊ መግቢ ድማ 
ብፍላይ፡ ዓቢ ኣበርክቶ ይገብሩ ምህላዎም 
ኣረዲኡ። 
ሚኒስተር ኣረፋይነ ኣስዒቡ፡ ኣብዚ እቲ 

ኣገዳሲ ኣርእስቲ - ጒዳይ መኣዛታት ፍርያት 
ሕርሻ ኰይኑ፡ ብሕልፊ ካብ 6 ወርሒ 
ክሳብ 5 ዓመት ዝዕድመኦም ህጻናት ኣዝዩ 
ኣገዳሲ ምዃኑን፡ ምስ ኣብ ነፍሲ-ወከፍ 
ከባቢ ዝፈሪ ምቁር ድንሽን ዱባን፣ ምስ 
ኣእካል፡ ኣሕምልቲን ፍረታትን እንስሳታትን 
ውጽኢቶምን ወሲኽና፡ ዘሎና ሕጽረት 

መኣዛዊ መግቢ ኣብ ዝሓጸረ እዋን ክንፈትሕ 
ጸገም ከምዘይህሉ ኣረዲኡ። ቀጺሉ፡ ኣብ 
ዝተፈላለየ ከባቢታት ሃገርና ዝፈርዩ ፍርያት 
ነናቶም መኣዛዊ ትሕዝቶ’ኳ እንተለዎም፡ 
ኣየናይ ምስ ኣየናይ ሓዊስካ ምስ እትምገቦ’ዩ 
ሰብነት ዘድልዮን መኣዛ ዝረክብን? እንታይ 
ፍርያት ምስ ዝውሰኾ’ዩ ምሉእ መኣዛ ዝርከቦ? 
ንዝብል፡ ብምርምር ዝፍታሕ ግድል ምዃኑ 
ኣገንዚቡ። ኣብ ኮለጅ ሕርሻ ሓመልማሎ - 
ብመንገዲ ዓውዲ ክፍሊ ኣመጋግባ ብዙሕ 
ይስረሓሉ ምህላውን ክድፈኣሉ ከምዘለዎን 
እውን ኣተሓሳሲቡ። ኣብ መደምደምታ 
ከኣ ተመረቕቲ፡ ብልዑል ተበግሶን ፍናንን 
ዝተመሃርዎ ብቴክኖሎጂ ተሓጊዞም ውሑስ 
መኣዛዊ መግቢ ኣብ ምርግጋጽ እጃሞም 
ከበርክቱን ብኡ ኣቢሎም፡ ብነጻ ዘምሃሮም 
ህዝቢን መንግስቲን ክኽሕሱን ተላብዩ።     
ብገንዘብ ዘይትመን ጻዕሪ፡ ብግዜ ዘይዕቀን 

ጒዕዞ ትምህርቶም ብስሉሳዊ ሓዲድ 
ተቐሊሱ ዘይብጻሕ ዝመስል ክበጽሑ፡ ሞተር 
ኰይኖም ዘሳለዩ ወለዲን መምህራንን ብስም 
ተመረቕቲ ምስጋናኣ ዘቕረበት ድማ ወኪል 

ተመረቕቲ እያ። ተመረቕቲ ኣብ ጒዕዞ 
ትምህርቶም ዘጋጥሞም ጸገም በዲሆም፡ ካብ 
እግሪ ተኽሊ ኣበጊሶም ነዊሑናን ከቢዱናን 
ከይበሉ ብቕድሚት እናመርሑ ብድሕሪት 
እናኾብኰቡ ዘሳልዩ ወለዲ፡ ሞያኦምን 
ሕልናኦምን ዘፍቀዶ ጥበብ ተዓጢቖም 
ዓመት መጽአ ብሉጻት ዜጋታት ዘፍርዩ 
መምህራን ብስም ተመረቕቲ ብጾታ ልዑል 
ምስጋናኣ ኣቕሪባ። 
ብድሕሪ እዚ፡ ንገለ ተመረቕቲን 

ወለዲ ተመረቕቲን ሓጐሶም ከካፍሉና 
ተወኪስናዮም ነይርና። ተመሃሪት 
ፍትሓዊት ደሳለ ተመራቒት ዓውዲ ስነ-
ኣዝርእቲ ኰይና፡ ካብ’ቲ ኮለጅ ብልዑል 
ነጥቢ 3.44  ክትምረቕ ዝበቕዐት እያ። 
ምስጢር ዓወታ ከተካፍለና ሓቲትናያ። 
ብሳላ ሓያል ጻዕራን ልዑል ደገፍ ወለዳን 
መምህራናን ተደሚርዎ ዝሓፈሰቶ ዓወት 
ምዃኑ ገሊጻትልና። ኣብ ዝኣተዎ ስራሕ 
ኣሚኑ ብትግሃትን ብዘይተጉላባነትን 
ተወፍዩ ዝጽዕት ሰብ፡ ውጽኢት ጻዕሩ 
ዓወት ምዃኑ ዝሓበረት ፍትሓዊት፡ ሕጂ 
ተሪፍዋ ዘሎ ዕማም ካሕሳ ናይ’ቶም ብናጻ 
ዘምሃርዋ ህዝቢን መንግስቲን ምዃኑ፡ ነዚ ከኣ 
ብምሉእ ሃምን ቀልቢን ተዳልያትሉ ምህላዋ 
ኣረጋጊጻትልና።  
ዝዓበየ ጸጋ ወላዲ፡ ፍረ ጻማ ውላዱ ክርኢ 

እንከሎ እዩ። ፍትሓዊት ምስ ወለዳ ኣቶ 
ደሳለ ተኽለን ወይዘሮ ከባድ ዘድንግልን ኣብ 
ገጾም ሓጐስ ዝመልኦ መንፈስ እናተነብበ 
ረኺብና ደስታኦም ከካፍሉ ሓቲትናዮም። 
ዓወት ጓሎም ብቐንዱ ካብ ቀዳማይ ክሳብ 
12 ክፍሊ ብልጫ እናዓተረት ከምዝበጽሐቶ፡ 
እዚ ከኣ፡ ካብ ኮለጅ ብዝለዓለ ነጥቢ ብክልተ 
መዳልያ ክትምረቕ ሰረት ከምዝዀናን 
ጠቒሶም፡ ኣብ ርእሲኡ ደገፍን ሓገዝን 
ወለዲ እውን ከምዘይተፈልያ ሓቢሮም። 
“ትምህርቲ መጻኢ ዕድላታ ዘጒልሕ ዓውዲ 

እዩ። ስለዝዀነ፡ ዓቲባ ክትጽዕት ማዕዳን 
ምኽሪን ኣይተፈልያን።” ድሕሪ ምባል ድማ፡ 
ዝስምዖም ሓጐስን ደስታን ኣዝዩ ልዑል  
ምዃኑ ገሊጾሙልና። 

ምሩቕ ዓውዲ ሕክምና እንስሳ ተመሃራይ 
ዑስማን ሓሰን እውን፡ ጽቡቕ ኣጋጣሚ ኰይኑ፡ 
ወላዲቱ ሓጐስ ብዝመልአ መንፈስ ሓቚፋ 
እናሰዓመቶ ጐፍ ካብ ዝበሉና ተመረቕቲ 
እዩ። ምንጪ ተኻፈልቲ ሓጐሶም ክንከውን 
ስምዒታቱ ከካፍለና ኣብ ዝተወከስናሉ፡ “እዛ 
ኣጋጣሚ እዚኣ ንዓይ ነቲ ካብ ንእስነተይ 
ኣትሒዘ ዝምነዮ ዝነበርኩ ባህጊ ርውየተይ 
ዘረጋገጽኩላ ዕለት እያ። በዚ ድማ ብቓላት 
ክገልጾ ዘይክእል ሓጐስ እስመዓኒ። ንዝጽበየኒ 
ግብራዊ ስራሕ፡ ዜግነታዊ ግቡአይ ክፍጽም 
ሓደራ ተሰኪመ ዝወፍረላ ዕለት ብምዃና፡ 
ኣብ ዝተመደብክዎ ቦታ ስራሕ ብትግሃትን 
ተወፋይነትን ክዓዪ ተዳልየ ኣለኹ።” 
ክብል ገሊጹልና። ወላዲቱ ወይዘሮ ፋጥና 
ማሕሙድ ብግደኣ፡ “ወደይ ምሉእ ሰብ 
ክትከውን ተመሃር፡ ዝተማህረ ሰብ’ዩ ዕዉት 
ህይወት ዝመርሕ። ንዝነኣሱ ኣሕዋትካ 
መሪሕ ኣብነት ክትከውን፡ ኣብ ትምህርቲኻ 
ግዱስ፡ ኣብ ስራሕካ ዕቱብ ኲን! ተመሂርካ 
ክትምረቕ ናይ ወትሩ ባህገይ’ዩ!” እናበለት፡ 
ኣብ ጒዕዞ ትምህርቲ ወዳ ንሱ’ውን ዝምስክሮ 
ካብኣ ዝድለ ብዙሕ ከምዘበርከተትሉ እያ 

ገሊጻትልና። ዑስማን ንዅልንትንኣዊ ጻዕሪ 
ወላዲቱ ብዓወት ዛዚሙ ንወላዲቱ ክሒስዋ፡ 
ጸባ ኣስትይዋ። ወይዘሮ ፋጥና ብውጽኢት 
ወዳ፡ ከም መጠን ወላዲት ዝስምዓ ሓጐስን 
ባህታን ዕልልታ ኣሰንያ ገሊጻትልና። 
ኮለጅ ሕርሻ ሓመልማሎ፡ ክሳብ ሕጂ፡ 55.8 

ሚእታዊት ደቂ-ተባዕትዮ፡ 44.2 ሚእታዊት 
ከኣ ደቂ-ኣንስትዮ ዝዀኑ - ብድምር 5883 
ብዲግርን ዲፕሎማን ኣመሪቑ ናብ ዳግመ 
ህንጻን ልምዓትን ሃገር ከምዘዋፈረ ሰነዳቱ 
የመልክቱ።

ኣብ ኣዳራሽ ዳዕሮ ሃማመተኤ፡ ንዶር. 
ኢዮኣብ ኢያሱ ካብ ኮለጅ ስነ-ፍልጠት 
ማይ ነፍሒ ብምዕዳም ሓባራዊ ዘተ 
ኣብዚ ቀረባ እዋን ኣአንጊዱ ነይሩ። 
ዶር. ኢዮኣብ ኢያሱ ኣብ ክፍሊ 
ስነ-ህይወት ተሓጋጋዚ ፕሮፌሰር ስነ-
ህይወት ኰይኑ፡ “ጀነቲካዊ ብዙሕነትን 
ማሕበራዊ ስነ-ፍልጠትን” ብዝብል 
ኣርእስቲ ዝተዳለወ ትሕዝቶ’ዩ ናብዚ 
ሓበራዊ ዘተ ሒዙ ቀሪቡ።

ቅድሚ ነዊሕ እዋናት ተመራመርቲ 
ብተፈጥሮ ዝኽሰቱ ጕዳያት 
ብፍልስፍናዊ ወይ ብትዕዝብታዊ 
ኣጠማማታ መልሲ ክረኽብሉ ይፍቱኑ 
ነይሮም። ካብ መበል 19 ክፍለ 
ዘመን ንደሓር ግን ንፍልስፍናዊ ወይ 
ትዕዝብታዊ ኣጠማማታ ናብ ቅማረኣዊ፡ 
ምከናዊ ወይ ፈተነኣዊ ሜላ እናተክኦ 
መጺኡ። ኣብዚ እዋን’ዩ እምበኣር 
ተፈጥሮኣዊ ስነ-ፍልጠት (ብፍላይ ስነ-
ህይወት) ኣብ ማሕበራዊ ስነ-ፍልጠት 
ጽልዋ ከሕድር ዝጀመረን ናብ 
ደምዳማዊ ኣመለኻኽታ ዘምርሐን። 
ንኣብነት ካብ ሶሻል ዳርዊኒዝም ዝብል 
ኣተሓሳስባ ዝተበገሰ ንህይወት ኣይሁድ 
ዘኽበደ፡ ብሆሎኮስት (hoocaust) 
ዝፍለጥ፡ ናዚ ጀርመን ጽሩይ ዓሌት 
ኣርያን ንምትብባዕ ዘካየዶ ፍጻሜ 
ካብቲ ዘሐዝን ውጽኢት ጥምዛዘ 
ስነ-ፍልጠታዊ ርኽበት’ዩ። ክሳዕ’ዚ 
ቀረባ እዋን ኣብ ዝተፈላለየ ህዝቢ 
ዝተተግበረ ብዩጀኒክስ (Eugenics) 
ዝጽዋዕ መስርሕ እውን ተራእዩ’ዩ። 
መንቀሊ እዚ ዝተጠቕሰን ካልእን 
ኣጠማምታን ካብቲ ኣብቲ እዋን ዝነበረ 
ስነ-ፍልጠታዊ ደምዳሚ ሓበሬታ 
ምዃኑ ይሕበር። እዚ ታሪኻዊ በሰላ 
ኣብ ስነ-ህይወታውን ስነ-ፍልጠታዊ 
ምርምራትን ዝወሃብ መልሲ፡ ንኽልተ 
ጫፋት ከይውዕል ብጥንቃቀ ክተሓዝ 
ከም ዘለዎ መምሃሪ ኮይኑ ይርከብ። 

ኣብዚ ኣዋን ኣብ ስነ-ሰረት 
ዝተገብረ መጽናዕትታት ከም 
ዝሕብሮ፡ ኩሎም ኣብ ዓለም ዝነብሩ 
ደቂ-ሰባት ሓደ ዓሌት ምዃኖም’ዩ 
ዝሕብር። እዚ ማለት ኣብ መላእ 

ዓለም ፋሕ ኢሎም ዝነብሩ ዘለዉ 
ደቂ ሰባት ካብ ሓደ ጉንዲ ዘርኢ 
ዝፈረዩ ኣፍሪቃውያን’ዮም። ስለዚ 
ኣፍሪቃ ብፍላይ ምብራቕ ኣፍሪቃ 
መበቆል ወዲ ሰብ ምዃና ክፍለጥ 
ይግባእ። እዚ በቲ በብእዋኑ ዝድህሰስ 
ዘሎ ከም ሽከና ጥንታዊ ሰብ ቡያ 
ዝርከቦም ናይ ስነ-ዅዕታ ርኽበታት 
ኣረጋጊጾሞ’ዮም። እዚ ኣፍልጦ’ዚ ነቲ 
ኣብ ኣህጉር ኣፍሪቃ ዝካየድ ስግረ-
ዶባዊ ዓውደ-መጽናዕታዊ ንጥፈታት 
ንምርዳእ፡ ጀነቲካዊ ብዙሕነት ዓቢ 
ኣስተዋጸኦ ኣለዎ። ሎሚ ዓበይቲ 
ተመራመርቲ ስነ-ጀነቲካዊ ኣቃውማ 
ደቂ-ሰብ ክሳዶም ምሉእ ንምሉእ ናብ 
ኣፍሪቃ ብፍላይ ድማ ናብቲ መሰረት 
ፍልቀት ሰብ ዝኾነ ምብራቓዊ 
ክፋል’ዚ ኣህጉር ገይሮም፡ ድሮ ዓሚቝ 
መጽናዕቲ ኣብ ምክያድ ተጸሚዶም 
ምህላወም ዶክተር ኢዮኣብ ኣብ 
ዘረባኡ ገሊጹ። 

“እቲ ዝቕለለ መበቈል ደቂ-ሰብ 
ዝፍለጠሉ ሜላ፡ መጽናዕቲ ናይ ዲአንአ 
(DNA)’ዩ፡” ዝበለ ዶክተር ኢዮኣብ፡ 

“ጀነቲካዊ ብዙሕነት ኣፍሪቃውያን 
ምጽንዑ፡ ብፍላይ ድማ ኣብ መዳያት 
ጥዕናንን ሕማማን ዕዙዝ ይኸውን 
ኣሎ፡” ኢሉ። ጀነቲካዊ ብዙሕነት 
ንደቂ-ሰብ ዘርኡ ከም ዝቕጽል 
ዝገብር ባህርያዊ ውህብቶ’ዩ። ነቶም 
ኣበየ-ሰዓቱ ዝኽሰቱ ሕማማት ኮነ ምስ 
ኣሰካፊ ዘይንቡር ምቅይያር ኩነትታ 
ኣየር ዓለምና፡ ናይ ኣፍሪቃ ጂኖ 
ምርድኡ እዋኑ’ዩ።  

ዶክተር ኢዮኣብ ኢያሱ፡ “ብስነ-
ፍልጠታዊ ኣረዳድኣ ኩሉ ሰብ ሓደ 
ዓሌት ድዩ፧ ጻዕዳ፡ ጸሊም፡ ኤሽያዊ 
ወይ ድማ ላቲኖ እናበልካ ምፍልላይ 
ቅኑዕ ድዩ፧” ናብ ዝብል ሕቶ’ዩ ሰጊሩ። 
ክሳዕ ሕጂ ብዲአንአ ከም ዝተረጋገጸ፡ 
ዓሌት ደቂ-ሰብ ሓደ ኮይኑ፡ ካብ ሓንቲ 
ጉንዲ ዝፈለሰ ምዃኑ እዩ ዝሕበር። 
እሞ’ደኣ እዚ ኩሉ ዓይንና ዝርእዮ 
ፍልልያት ካብ ምንታይ ዝመጽአ’ዩ? 
ነዚ’ውን ዶክተር ኢዮኣብ፡ እቲ 
ዘመናዊ ወዲ ሰብ ዝበሃል ፈለማ 
ናብ ካልእ ክፍለ ዓለማት ድሕሪ 
ምስጋሙ ወይ ምፍላሱ፡ ካብ ኩነታት 

ኣየር ጀሚርካ ካልእ ዓበይቲ ደጋዊ 
ሓድሽ ኩነታት ዘስዓቦ ደጋዊ ፍልልያ 
ምዃኑ ይጠቕስ። እዚ ናይ ዲአንአ 
ሓድነት ምስቲ ናይ ቀደም ዝነበረ 
መረዳእታ ብዙሕ ሰብ ኣንጻር እዩ 
ዝኸይድ። ነዚ ናይ ደፋእታዊ ለውጢ 
ዘተኣናግድ ፍልቀታዊ ኣተሓሳስባ 
ክሳዕ ሕጂ ዘይቅበሎ ሰብ’ውን ኣሎ። 
ተመራመርቲ ነዚ ተረኺቡ ዘሎ ስነ-
ፍልጠታዊ ርኽበት ብኸመይ ናብ 
ሕብረተሰብ ከውርድዎ ኣለዎም፡ ሓደ 
ዓቢ ስራሕ ይጽበዮም ኣሎ። 

ብኸመይ እዩ ኣፍሪቃ ብፍላይ ድማ 
ምብራቓዊ ክፋል ኣፍሪቃ መበቈል 
ዘመናዊ ዓሌት ደቂ-ሰብ ክበሃል 
ኪኢሉ፧ እዚ ሓበሬታ ካብ ስምዒት 
ዝረሓቐ፡ ብስነ-ፍልጠታዊ መርትዖ 
ዝተደገፈ ዲዩ፧  እዚ እንንነብረሉ ክፋል 
ዓለምና ኣሰር ዝጠንተወን ዘመናዊ 
ሰብ ዝተረኽበሉ ቦታን ምዃኑ፡ 
ዞባና ናይ ናይ ሳዕሪ ቦታን ጎልጎልን  
ስለዝነበረ፡ ዘመናዊ ወዲ ሰብ ነዚ 
ናይ ሎሚ ኣቃውማ ማለት ብኽልተ 
ኣእጋሩ ደው ኢሉ ንክኸይድ ዓቢ 
ሓገዝ ገይሩ። እዚ ብኣከባቢ ተሓጊዙ 
ዘማዕበሎ ምልምማድ፡ ካብቶም ኣብ 
ከባቢኡ ዝርከቡ እንስሳታት በሊጹ ክረአ 
ኣኽኢልዎ። ኣብ ኬንያ ሕብረተሰብ 
ማሳይ ዝቕመጥዎ ከባቢ ናይዚ ህያው 
ምስክር’ዩ። ዶክተር ኢዮኣብ ኢያሱ 
ምስ ብጾቱ ካብ ዘካየድዎ ስነ-ሰረታዊ 
መጽናዕቲ፡ ናብ ሃገርና ምስንምለስ፡ 
ኣብዚ ቦታና ክልተ ግዜ ዓቢ ምውሳኽ 
ቍጽሪ ህዝቢ ተኸሲቱ ከም ዝነበረ 
የመልክት። እቲ ቀዳማይ ምውሳኽ 
ቍጽሪ፡ ቅድሚ ሓምሳ ሽሕ ዓመት 
ዘመናዊ ወዲ ሰብ ናብ ካልእ ቦታታት 
ዝፈለሰሉ እዋን ክተኣሳሰር ከሎ፡ እቲ 
ካልኣይ ምውሳኽ ቍጽሪ ወዲ ሰብ 
ምስ ድማ ምስቲ ቅድሚ 20 ሽሕ 
ዓመት ዝተኸስተ ምጅማር ሕርሻ 
ዝተኣሳሰር’ዩ። 

ሸባብ
ሃ ማ መ ተኤ

ሸባብ

“ኣብዛ ዘመናውያን ደቂ-ሰብ 
ንልዕሊ ክልተ ሚእቲ ሽሕ ዓመት፡ 
ማለት ዝነወሐ ግዜ፡ ዝተቐመጡላ 
ኣህጉር ኣፍሪቃ፡ ብYን ክሮሞዞምን 
ብማይቶኮንድሪያ ዲ.አን.አ. 
ብዝተገብረ ናይ ስነ-ሰረት መጽናዕቲ፡ 
ኣገራሚ ብዙሕነት ተረኺቡ ኣሎ። 
ብዘይካ’ዚ ብዙሕነት ኣብ ቋንቛ፡ 
ካብ ሓደ ጫፍ ዓለምና ናብ ካልእ 
ጫፍ ክትጓዓዝ ትዕዘቦ ምቅይያር 
ሕብሪ ቈርበት ወይ ድማ ብኣንጻሩ 
ጂኦግራፊክያዊ ቅርበት ኣብ ዘይብሉ 
ቦታ፡ ሃንደበት ኣዝዩ ተመሳሳሊ ትርኢት 
ዝውንኑ ሕብረተሰባት ይርከቡ። 
ኣብ ጀነቲክ ካብቲ ዝፈላልየና እቲ 
ዘመሳስለና እምብዛ ይበዝሕ፡” ዝበለ 
ዶክተር ኢዮኣብ፡ እዚ ማለት 99.9 
ሚእታዊት ናይ ዲአንአ ተመሳሳልነት 
ክህልወና ከሎ፡ እቲ ዝተረፈ ናይ 0.1 
ሚእታዊት ዘፈላልየና ይኸውን ኣሎ። 
እዚ ናይ 0.1 ሚእታዊት ጀነቲካዊ 
ፍልልይ፡ ካብ 40,000 ክሳብ 50,000 
ዓመት እዩ ክፍጠር ኪኢሉ ዘሎ። 
ስነ-ሰረታዊ ብዙሕነት ካብ ኣፍሪቃ 
እናረሓቕካ ክትከይድ ከለኻ እናሃሰሰ 
እዩ ዝኸይድ። 

ስነ-ሰረት፡ ሎሚ ንብዙሕ ንጥፈታት 
ሓጋዚ መፍትሒ ንምርካብ ዝስርሓሉ 
ዘሎ ስነ-ፍልጠታዊ ዓውዲ ኮይኑ 
የገልግል ኣሎ። ካብ ጠቕላላ ብዝሒ 
ህዝቢ ምዕቡላት ሃገራት ዓለምና እቶም 
ከባቢ 90% ክጽንዑ ከለዉ፡ ካብ 
ህዝቢ ኣፍሪቃ ግን እቲ 3% ጥራይ’ዩ 
ጀነቲካዊ መጽናዕቲ ተኻይድሉ። 
እቲ መጽናዕቲ ዘመዝገቦ ውጽኢት 
ምስ እንግንጽሎ ግን ኣብቶም 3% 
ኣፍሪቃውያን ዝተረኽበ ስነ-ሰረታዊ 
ሓበሬታ፡ ካብቲ ካብ ከባቢ 90% 
ኣብ ምዕቡላት ሃገራት ዝተረኽበ ስነ-
ሰረታዊ ሓበሬታ ይበዝሕ። በዚ እዩ 
ድማ ኣብ ጥዕናዊ መዳይ ንምሉእ 
ዓለም ካብ ሽግር ከናግፋ ዝኽእል 
ስነ-ሰረታዊ ፍልጠት ኣብ ጂር ናይ 
ኣፍሪቃውያን ኣሎ ዝበሃል። 

“ጀነቲካዊ ብዙሕነትን ማሕበራዊ 
ስነ-ፍንጠትን” ኣብ ዝብል ዛዕባ ዶ/ር 
ኢዮኣብ ኢያሱ ካብ ኮለጅ ስነ-ፍልጠት 
ማይ-ነፍሒ ዝገለጾ እዋናዊ ኣብነት 
ንምጥቃስ ኣብ ሕማም ዓባይ ሰዓል 
ዝካየድ ዘሎ መጽናዕቲ’ዩ። ካብቶም 
ምስ ነቲ ሕማም ዓባይ ሰዓል ዘምጽእ 
ህዋስ ዝነብሩ ኣህዛብ፡ ስለምንታይ 
እቶም 10 ሚእታዊት ጥራይ ሕማም 
ዓባይ ሰዓል የማዕብሉ ዝብል ሕቶ 
ክምልስ ትጽቢት ይግበረሉ። 

ንልዕሊ 24 ዓመታት ከም መምህርን 
ተመራማርን ብምዃን ዝነጥፍ ዘሎ 
ዶክተር ኢዮኣብ ኢያሱ “ጀነቲካዊ 
ብዙሕነትን ማሕበራዊ ስነ-ፍልጠትን” 
ብሓንሳብ ንዘወሃሃደ ትሕዝቶ ብኣዝዩ 
ሰሓቢ ኣገባብ ከቕርቦ ምኽኣሉ ኣብቲ 
ኣዳራሽ ዝተረኽቡ ተሳተፍቲ እቲ 
ሓባራዊ ዘተ ምስጋናኦም ገሊጾም። 

ሓባራዊ-ዘተ “ስነ-ሰረታዊ ብዙሕነት ኣብ ኣፍሪቃ፡ ንመላእ ህዝቢ ዓለም መወከሲ ክኸውን 
ዝኽእል ስነ-ሰረታዊ ፍልጠት ዝሓዘ’ዩ!” 

ፍረህይወት ዳኒኤል
- ዶር. ኢዮኣብ ኢያሱ

ሓደ ሰብኣይ እናተጓዕዘ እንከሎ 
ሃንደበት ናብ ገነት ኣልገሰ። ቍሩብ 
ተጓዒዙ ኣብ ትሕቲ ሓንቲ ገረብ 
ኮፍ በለ። እታ ገረብ ከኣ ዝሓሰብካዮ 
እትህበካ ገረብ ነበረት። እቲ ሰብኣይ፡ 
“ጠምየ ኣለኹ። ዝቕመስ እንተ 
ዝረክብ፡” ክብል ሓሰበ’ሞ፡ በበይኑ 
ዝዓይነቱ መግቢ ዝሓዘ ጻሕልታት፡ 
ኣብ ሓደ ጣውላ ተሰሪዑ ተቐረበሉ።

“ኣቤት!” ተገረመ እቲ ሰብኣይ፣ 
“ክኸውን ኣይክእል’ዩ፡” በለ ብዘይ 

ልቡ። እቲ መግቢ ካብ ቅድሚ ዓይኑ 
ንእለት ስውር በለ። “እዚ ዝረኣኹዎ 
መግቢ እንተ ዝምለስ፡” ኢሉ ሓሰበ’ሞ 
እቲ ቀዲሙ ዝረኣዮ ጻሕልታት 
ተመልሰ’ሞ ክሳብ ዝጸግብ ተመገበ። 
ከምኡ ዝጥዕም መግቢ በሊዑ 
ኣይፈልጥን። “እዚ ዝዓይነቱ መግቢ 
በሊዕካ ደኣ ሻሕ መበሊ ጽሩይ ወይኒ 
መድለየ፡” ኢሉ ሓሰበ’ሞ ዝበለጸ ዝበሎ 
ወይኒ ኣብ ቅድሚኡ ተዀደመ። 

ኣብቲ ጽላል እታ ገረብ ወይኒ 

እናጨለጠ፡ ክግረም ጀመረ። 
“ስለምንታይ እዞም ተኣምራት 
ይኽሰቱ ኣለው? ክሳብ ክንዲ’ዚ 
ኵሉ ጽቡቕ ክኸውን ኣይክእልን። 
ኣጋንንቲ ተመሻጢሮም ይላገጹለይ 
እዮም ዝህልዉ፡” ክብል ሓሰበ። 
ኣጋንንቲ ሻቡ ኣብ ዙርያኡ ከበቡ። 
መልክዖምን ቅርጾምን ከምቲ ንሱ 
ዝሓሰቦም ዘፍርሑ ነበሩ። እቲ 
ሰብኣይ ፈርሐ፣ “ኦሮማይ ሕጂ ደኣ 
ክቐትሉኒ’ዮም፡” ኢሉ ሓሰበ። ንሳቶም 
ከኣ ቀተሉዎ። 

ሱራፌል ተ.

ልቦና ኣነቓቓሒ ዛንታ

ሓደ ሰብኣይ ኣብ ገነት

  ፍኖትፍኖት  ፍኖትፍኖት
ዳህላክ ነጋሲዳህላክ ነጋሲ

ተመሃሮን ክረምታዊ ዕረፍቲንተመሃሮ ንዝተወሰነ ኣዋርሕ ስሩዕ 
ትምህርቲ ክከታተሉ ድሕሪ ምጽናሕ፡ ኣብ 
ወቕቲ ክረምቲ የዕርፉ። እቲ ኣብ ንጡፍ 
ስራሕ ዝጸንሐ ኣእምሮኦም ድማ፡ ንውሱን 
እዋን ንኽዛነ ወይ ከዕርፍ ባይታ ይረክብ። 
ከም’ቲ ንኣካላት ደቂ-ሰብ መግብን ማይን 
ዘድልዮ፡ ኣእምሮ’ውን ዝያዳ ኣድማዕን 
ንጡፍን ንክኸውን እኹል ዕረፍቲ ክረክብ 
ኣለዎ። ስለዚ፡ ተመሃሮ ኣብ እዋን ክረምታዊ 
ዕረፍቲ ግቡእ ኣካላዊ ምንቅስቓስ፡ እኹል 
ድቃስን ስሩዕ ኣመጋግባን ክኽተሉ 
ይግባእ።
ተመሃሮ ኣብ ክረምታዊ ዕረፍቲ ምሉእ 

ግዜኦም ኣብ ጸወታን ካልእ ንጥፈታትን 
ጥራይ ከሕልፍዎ ኣይግባእን። እቲ 
ምንታይ፡ ፍልጠት ንሓጺር እዋን 
እትግልገለሉ መሳርሒ ዘይኰነ፡ ብዘይ 
ምቁራጽ ክምዕብልን ክሰፍሕን ዘለዎ ኣገዳሲ 
ስንቂ ስለዝዀነ። ኣብ እዋን ክረምቲ ግደ 
ወለዲ ኣብ ምምእዛን ደቆም ልዑል ኰይኑ፡ 
ዋላ’ውን ንዝተወሰነ እዋን ምሉእ-ብምሉእ 
ካብ መኣዲ ትምህርቲ ንኸይርሕቁ 
ብቐጻሊ ክከታተልዎምን ከማእዝንዎምን 
ይግባእ። ስለዚ፡ ኣብ እዋን ክረምቲ ተማሃሮ 
ኣድማዕነቶም ኣብ ትምህርቲ መታን 
ከይደክም፡ ብወገን ወለድን ተመሃሮን 
ክትግበሩ ወይ ክኽተልዎም ዘለዎም 
ሓገዝቲ ነጥብታት እዞም ዝስዕቡ እዮም፦

1. ተመሃሮ ንዅሉ ንጥፈታት ዘማእከለ 
መደባት ክሰርዑ ይግባእ። እዚ ኣገባብ 
ኣካይዳ መዓልታውን ሰሙናውን 
ንጥፈታት ንምስልሳል ዝሕግዝ እዩ። ወትሩ 
ብውጥን ምጕዓዝ፡ ኵሉ ዕማማት ኣብ 
ግዜኡ ንኽፍጸም ዝሕግዝ እዩ። መደባት 
ምስራዕ ጥራይ ዘይኰነ፡ ማዕረ ማዕረኡ’ውን 
ምትግባሩ ኣገዳሲ እዩ። መደባት ኣብ 
ወረቐት ምስፋር ጥራይ ኣኻሊ ኣይኰነን። 
ብዘይ ትህኪት ብጻዕሪ ምዕያይ’ዩ ወሳኒ። 
ከም ውጽኢቱ፡ ኣብ ባይታ ዘሐጕስን 
ዘዕግብን ፍረ ይርከቦ። ስለዚ፡ ተመሃሮ በቲ 
ዝምችኦም ኣገባብ መደባቶም ብምስራዕ፡ 
ፍልጠት ካብ ምኽዕባት ከይሰልከዩ ናይ 
ዕረፍቲ እዋኖም ከሕልፍዎ ይግባእ። 
ምኽንያቱ፡ ፍልጠት ደረት ኣልቦ ዕጥቂ ስለ 
ዝዀነ፡ ቀጻሊ ከይሰልከዩ ክሰንቅዎ ይግባእ። 
ኵሉ ተመሃራይ ዕዉት ክኸውን’ዩ 

ዝደሊ። እንተዀነ፡ ብሉጽ ንምዃን ድሌት 
ጥራይ ኣኻሊ ኣይኰነን። ንኣብነት፡ ሓደ 
ተመሃራይ መዓልታዊ ንጥፈታቱ ብመደብ 
ሰሪዑ ከብቅዕ፡ ብሰንኪ ትህኪት፡ ምሒር 
ጸወታ ምፍታውን ካልእ ምኽንያትን ኣብ 
ትምህርቲ ክሓምቕ ግድን እዩ። ስለዚ፡ 
ተመሃራይ ንዅሎም ንጥፈታቱ ብግቡእ 
ብምምሕዳር ኣብ ግዜኡ ክዓይዮም 
እንተዘይክኢሉ፡ መደባት ኣብ ርእሲ-ርእሲ 
ተደራሪቡ ዓቕሉ ከጽብበሉ ይኽእል። 
ብኣንጻር’ዚ፡ ተመሃራይ ኵሎም ዝሓንጸጾም 
መደባት ኣብ ግዜኦም ዝፍጽሞም 
እንተዀይኑ፡ ብርግጽ ፍረ ጻዕሩ ክሓፍስ 
ግድን እዩ። ግዜኻ ብግቡእ ምጥቃም 

ብዘይካ ኣብ ትምህርታዊ መዳይ፡ ኣብ ካልእ 
ንጥፈታት ምኽታሉ’ውን ኣገዳሲ እዩ። እቲ 
ምንታይ፡ ግዜ ሓንሳብ እንተሓሊፉ ካልኣይ 
ዘይምለስን ዘይድገምን ስለ ዝዀነ፡ ኵሉ 
ኣብ ዝጠልጦ እዋን ክፍጸም ኣለዎ። ስለዚ፡ 
ተመሃሮ፡ ንሎሚ ሸለል ብምባል ጽባሕ 
ከነርክበሉ ኢና እንተኢሎም፡ ክዕወቱ ዘሎ 
ተኽእሎ ጸቢብ እዩ።
2. ተመሃሮ ንዝቕጽል ደረጃ ትምህርቲ 

ዝሕግዞም ተወሳኺ ትምህርቲ ምክትታል 
የድልዮም። ደቂ-ሰብ ብተፈጥሮና 
ዘይንፈልጦ ንኽንፈልጥ ልዑል ድሌት’ዩ 
ዘለና። ስለዚ፡ ድሕሪ ምዕጻው ኣብያተ-
ትምህርቲ፡ ካልእ ተወሳኺ ትምህርቲ 
ምውሳድ ኣገዳሲ እዩ። ከመይ’ሲ፡ 
ብዘይካ ንዝቕጽል ደረጃ ትምህርቲ 
ዝህልዎ ኣበርክቶ፡ ካብ መኣዲ ትምህርቲ 
ንኸይርሕቁ’ውን ሓጋዚ ስለዝዀነ። 
ተመሃሮ ካብ መኣዲ ፍልጠት ከይረሓቑ 
ስለዝጸንሑ፡ ነቲ ዝቕጽል ደረጃ ትምህርቲ 
ብዘይምስልካይ ክጅምሩዎ ኣይጽገሙን 
እዮም።   
3. ተመሃሮ ኣብ እዋን ክረምቲ ልምዲ 

ንባብ ከማዕብሉ ይግባእ። ተመሃሮ ኣብ 
እዋን ክረምታዊ ዕረፍቲ ንነዊሕ ግዜ 
ዝቕጽል ናጻ ሰዓታት ኣለዎም። እቲ ትርፊ 

ግዜ ኣብ ዘይጠቅም ልምዲ ከየባኽንዎ 
ክጥንቀቑ ኣለዎም። ከም’ቲ “ዘንብብ 
ይዕንብብ” ዝብል ምስላ ኣብ ሕብረተ-
ሰብና ዘሎ፡ ተመሃሮ ኣብ ንኡስ ዕድመኦም 
ልምዲ ንባብ ከጥርዩ እንተኽኢሎም፡ 
ብዙሕ ፍልጠት ከኻዕብቱ ኣይጽገሙን 
እዮም። 
ኣብ’ዚ እዋን ብዙሓት ተመሃሮ ኣብ ክንዲ 

ልምዲ ንባብ ዘጥርዩ፡ ኣብ ካልእ ዘየድሊ 
ንጥፈት ክጽመዱ’ዮም ዝረኣዩ። ንኣብነት፡ 
ቴለቪዥን ኣብ ምዕዛብን ቪድዮ ገይም 
ኣብ ምጽዋትን ዘሕልፍዎ ዘለዉ ግዜ ኣዝዩ 
ነዊሕ እዩ። እንተዀነ፡ እዚ ልምድታት ካብ 
ጥቕሙ ጉድኣቱ’ዩ ምሒር ዝበዝሐ። እቲ 
ብምርምርን መጽናዕትን ክበልሕን ክዓብን 
ዝግበኦ ኣእምሮ ተመሃሮ፡ ኣብ ወልፊ 
ዘይጠቅም ተግባራት ክጽመድ እንከሎ 
ኣዝዩ እዩ ዘተሓሳስብ። ስለዚ፡ ተመሃሮ 

ክዙን ዓቕሞምን ግዜኦምን ኣብ ከንቱ 
ንጥፈት ካብ ዘሕልፍዎ፡ ኣብቲ ዘድምዕሉን 
ዘርብሖምን መዳይ ከተኵሩ ይግባእ።
4. ኣብ እዋን ክረምታዊ ዕረፍቲ፡ ወለዲ 

ዝያዳ ካልእ እዋን ኣብ ልዕሊ ደቆም ግቡእ 
ምክትታል ከካይዱ ኣለዎም። ክረምታዊ 
ዕረፍቲ፡ ወለድን ተመሃሮን ግዜኦም ብሓደ 
ከሕልፉዎ ዝዕድም ምቹእ ግዜ እዩ። 
ስለዚ፡ ኣብዚ ዝተጠቕሰ ግዜ፡ ወለዲ ኣብ 
ትምህርታዊ መዳይ ንቦታ መምህራን 
ተኪኦም፡ ዝያዳ ሓላፍነት ክስከሙ ይግባእ። 
ከይሰልከዩ ንደቆም መደባት ክሰርዑሎምን 
ዕዮታት ከዳልዉሎምን ኣለዎም። ብፍላይ 
ውሽጣዊ ብቕዓቶም ንኽብርብሩ 
ክሕግዝዎም ይግባእ። ከምኡ’ውን፡ ኣብቲ 
ትሑት ውጽኢት ዘርኣዩሉ ዓውዲታት 
ትምህርቲ፡ ከይተሓለሉ ክሕግዝዎም 
ኣለዎም።
ወለዲ ቁጠባዊ ዓቕሞም ብዝፈቕዶ 

መንገዲ፡ ከይሰልከዩ ኣብ ደቆም ወፍሪ 
ከካይዱ ይግባእ። ሎሚ ዝገብርዎ 
ወጻኢታት፡ ኣብ መጻኢ ዘሐጕስ ፍረ 
ከም ዝሕፈሶ ኣሚኖም ክጽዕቱ ይምከሩ። 
ከምቲ ካልእ ዘድልዮም መሰረታዊ ነገራት 
ንኽቕርቡሎም ብዙሕ ዝጽዕሩ፡ ፍልጠቶም 
ዘስፍሕ ባይታ ኣብ ምጥጣሕ’ውን ምሉእ 
ሓላፍነት ከም ዘለዎም ክግንዘቡ ኣለዎም። 
ስለዚ፡ ወለዲ ብፍላይ ኣብ እዋን ክረምታዊ 
ዕረፍቲ ብዝሓየለ መልክዕ ከተባብዑዎምን 
ክድግፍዎምን ይግባእ። እንተዘይኰይኑ 
ግን፡ ብሰንኪ ናታቶም ብኩራት፡ ደቆም 
ጽባሕ ኣብ ሕማቕ ደረጃ ምውዳቖም 
ዘይተርፍ’ዩ ዝኸውን። 
5. ተመሃሮ ኣብ ክረምታዊ ዕረፍቲ 

ኣካላዊ ምንቅስቓስ ከዘውትሩ ይግባእ። 
ኣካላዊ ምንቅስቓስ ምሉእ ጥዕናን ኣካላዊ 
ብቕዓትን ክህልወካ ዝሕግዝ እዩ። 
ከምኡ’ውን፡ ሰራውር ደምን ጭዋዳታትን 
ብግቡእ ንጥፈታቶም ከካይዱ የኽእል። 
ብተወሳኺ፡ ኣዕጽምቲ ኣካላት ኣብ 
ምትራር ልዑል ተራ ኣለዎ። ኣብ ርእስ’ዚ፡ 
ንኣካላውን ኣእምሮኣውን ንጥፈታት 
የበራብር። ኣብ ርእሲ’ዚ፡ ንጸገም ስእነት 
ድቃስ ብምጉዳል፡ ሕማቕ ወልፍታት 
ንኸየጥርዩ ይገትእ።
ብሓፈሻ፡ ኣካላዊ ምንቅስቓስ ንጥዕና 

ኣእምሮን ኣካላትን ኣዝዩ ጠቓሚ እዩ። 
ብቐንዱ ድማ፡ ድሕሪ ኣካላዊ ምንቅስቓስ 
ከተጽንዕን ከተንብብን ባህታ ይፈጥር። 
ልዕሊ ኵሉ ከኣ፡ ኣእምሮ እንተጥዕዩ 
እወታዊ ኣተሓሳስባ ንኸማዕብሉ ይሕግዝ።
6. ተመሃሮ ብእኩብ ሓቢሮም ከጽንዑ 

ይግባእ። ተመሃሮ ምስ መዛኑኦም ሓቢሮም 
ዘጽንዑሉ ባይታ ክህልዎም ኣለዎ። ብሓባር 
ምጽናዕ ኣዝዩ ብዙሕ እወታዊ ረቛሒታት 
ኣለዎ። ንኣብነት፡ ንዘይትፈልጦ ብዕምቈት 

ንኽትፈልጦ ይሕግዝ። ናይ ምብህሃል 
ክእለትካ ንኽዓቢ’ውን ልዑል ተራ 
ኣለዎ። ከምኡ’ውን፡ ኣብ መንጎ መዛኑ 

ንዝህሉ ናይ ምውድዳር መንፈስ የበርኽ። 
እንተዀነ፡ ኣብ’ዚ ክዝንጋዕ ዘይብሉ ሓደ 
ነጥቢ ኣሎ፡ ንሱ ድማ፡ እቲ ውድድር ኣብ 
መንጎ እቶም ምሳኻ ዘጽንዑ ብጾትካ 
ጥራይ ዝተሓጽረ ክኸውን የብሉን። 
ምኽንያቱ፡ እቲ ውድድር ኣብ’ቶም 
መዛኑኻ ጥራይ ዝተሓጽረ እንተ ዀይኑ፡ 
እቲ መዐየሪ ደረት ፍልጠትካ ብናታቶም 
ስለ ዝድረት፡ ዋላ’ውን ብዙሕ ክእለት 
እናሃለወካ ንውሱናት መማህርትኻ ጥራይ 
ጸብለል ብምባል፡ ኣብ ሓደ ዓንኬል ኰለል 
ንኸይትብል ክትጥንቀቕ ይግባእ። እቲ 
ዝበለጸ ውድድርካ ምስ ገዛእ-ነብስኻ 
እንተዀነ ተመራጺ እዩ። ስለዚ፡ ኣብ 
እዋን ክረምታዊ ዕረፍቲ ጎድኒ-ጎድኒ ምስ 
መዛኑኻ እትሰርዖ ናይ መጽናዕቲ መደብ፡ 
ናይ ብሕትኻ ግዜ ብምፍላይ ካብ 
መኣዲ ፍልጠት ከይረሓቕካ ከተሕልፎ 
ኣገዳሲ እዩ።
ኣብ እዋን ክረምታዊ ዕረፍቲ፡ ተመሃሮ 

ብዘይካ ኣብ ምንባብ፡ ኣብ ንጥፈታት 
ምግራብን ካልእ እወታዊ ውጽኢት ኣብ 
ዘለዎም ዕማማትን ክሳተፉ ይግባእ። እዞም 
ንጥፈታት እዚኣቶም፡ ኣብ’ቶም ተመሃሮ 
ብዙሕ ጥቕሚታት’ዩ ዘለዎም። ሓደ 
ካብኡ፡ ነቶም ተመሃሮ ግዜኦም ኣብ ሰናይ 
ነገር ከሕልፍዎ ስለዝድርኹዎም፡ ኵሉ 
ግዜ ሕጉሳትን ዕጉባትን እዮም ዝዀኑ። 
ልዕሊ ኵሉ ድማ፡ ኣብ ንኡስ ዕድመኦም 
ጽቡቕ ልምዲ ንኸጥርዩ ይሕግዙዎም። 
ከም’ቲ “ቈልዓ ብንኡሱ ቈርበት ብርሑሱ” 
ዝብል ንምዅስኳስን ምእላይን ቈልዑ 
ኣብ ግዜ ህጻንነቶም ዝገልጽ ኣብነታዊ 
ምስላ ዘሎ፡ ተመሃሮ ሰናይ ዘበለ ልምዲ 
ንኽለምዱን ክወርሱን ብፍላይ ወለዲ 
ሓላፍነቶም ክዝንግዑ የብሎምን። 
ምሕብሓብ ናይ ሓደ ዜጋ ግን ንወለዱ 
ጥራይ ዝግደፍ ስለዘይኰነ፡ መላእ ሕብረተ-
ሰብ’ውን ሓላፍነቱ ክዋጻእ ይግባእ። ስለዚ፡ 
ሕብረተ-ሰብ ብዅለንትናኦም ብቑዓት 
ዜጋታት ንምፍራይ፡ ነዞም ኣብ ንኡስ 
ዕድመ ዝርከቡ መንእሰያት ብሓባር ክኣሊ፡ 
ከማእዝንን ክእርምን ኣለዎ።  
ኣብ ኵሉ ክሊ ዕድመ ዝርከቡ ተመሃሮ 

ድማ፡ ኣብ ምምራጽ መዋዕልቶም ክጥንቀቑ 
ይግባእ። ብርግጽ ዋላ’ኳ ምሉእ-ብምሉእ 
እንተዘይኰነ፡ ዓርክኻ ወይ መዋዕልትኻ 
ነጸብራቕ ውሽጣዊ ምስልኻ እዩ። መዘናኻ 
ዝነኣድ ስነ-ምግባር እንተለዎ፡ ባህሪኻ’ውን 
ብተመሳሳሊ ብሉጽ ክኸውን ይኽእል። 
ብኣንጻር’ዚ፡ ሕማቕ ባህርን ልምድን ምስ 
ዝውንኑ መዛኑ ትውዕል እንተዄንካ፡ 
ነጸብራቕ ምስልኻ ካብ ናታቶም ዘይፍለ 

እዩ ዝኸውን። ስለዚ፡ ኣብ’ዚ ሓጺር ናይ 
ዕረፍቲ ግዜ ከይተረድኦም ብቐሊሉ 
ብዝጅምርዎ ሕማቕ ልምድታት፡ ምስ 
ግዜ ናብ ወልፊ ተሰጋጊሩ ጥዕናኣውን 
ቁጠባውን ሃስያ ከስዕበሎም ይኽእል። 

እምበኣርከስ፡ ተመሃሮ ኣብ እዋን ክረምታዊ 
ዕረፍቲ ብዝጅምርዎ ዘየድሊ ልምድታት፡ 
መጻኢኦም ከይድብዝዝ ሕልፊ ካልእ 
እዋን ልዑል ናብዮትን ጥንቃቐን 
የድልዮም።
ተመሃሮ ኣብ ክረምታዊ ዕረፍቲ ከጽንዑ፡ 

ከንብቡን ኣብ ካልእ ሰናይ ተግባር 
ክሳተፉን ከም ዝግባእ ዘከራኽር ኣይኰነን። 
የግዳስ፡ ኣእምሮን ኣካላትን ደቂ-ሰብ ክዛነ 
ስለዘለዎ ድማ፡ ኣብቲ ዘዕርፉሉ ኣዋርሕ፡ 
ምስ መዛኑኦም ሓቢሮም ብምጽዋትን 
ምዝንጋዕን ዘይሃስስ ተዘክሮታት ከሕልፉ 
መሰሎም እዩ። ብፍላይ እቶም ኣብ ርሑቕ 
ከባቢታት ዝነብሩ ተመሃሮ፡ ኣብ ሕርሻውን 
ዘቤታውን ዕዮ ምስ ስድራ-ቤቶም 
ንነዊሕ ሰዓታት ስለዝጽመዱ፡ ከዕርፉሉን 
ከንብቡሉን ዝግበኦም ግዜ ኣብ ብዙሕ 
ሃልኪ ዘለዎ ስራሕ ከሕልፍዎ ይግደዱ። 
ከም ዝፍለጥ፡ ኣብ ገጠራት ሃገርና፡ ምስቲ 
ዘሎ ሕርሻዊ ንጥፈታት መነባብሮ ስድራ-
ቤታት ቀሊል ኣይኰነን። ስለዚ፡ ወለዲ፡ 
ተመሃሮ ደቆም ኣብ ክረምታዊ ዕርፍቲ 
ንኸዕርፉን ከንብቡን ብዝተኻእሎም 
መጠን ግዜ ብምፍላይ፡ ደቆም ኣብ መጻኢ 
ብትምህርቲ ኣብ ዝለዓለን ዝሓሸን ደረጃ 
ንኽበጽሑ ከይተሓለሉ ክድግፍዎም 
ይግባእ።

ሎሚ ኣብ ERI-TV
ሰዓት    መደብ

12፡00   ሃገራዊ መዝሙር
12፡02   ድራማ
12፡30   ዜና (ትግርኛ)
12፡50   ዜና ስፖርት
12፡55   ውድድር ሓፈሻዊ 
          ፍልጠት ቡያ
13፡30   (ዜና ዓረብ)
13፡45   ዕላል ጥበባት
14፡20   Tech Insight
15፡00   ፓኖራማ
15፡50   ናትራን 1ይ ክፋል
17፡00   ዜና (ትግርኛ)                                                                       
17፡15   ደርፊ  
17፡30   ዜና (ዓረብ)                                                                            
17፡45   ናትራን 2ይ ክፋል
19፡25   ፊዮሪና
20፡00   ዜና (ትግረ)
20፡15   ተኸታታሊትፊልም 
         ሽምዓ ለይቲ   
21፡00   ዜና (ትግርኛ)
21፡25   ስርሒት ባረንቱ 1985
22፡00   ዜና (ዓረብ)
22፡15   መደብ ቆላሕታ
22፡30   ዜና (እንግሊዝ)
22፡40   እትመት



ሓዳስ   ኤርትራ

ምልክታምልክታምልክታምልክታ
ናጽነት ደስበለ - ሓበን ገብረኣምላኽ - ሳምራዊት መለስናጽነት ደስበለ - ሓበን ገብረኣምላኽ - ሳምራዊት መለስ

ቤት-ፍርዲ ዞባ ማእከል 
ኣስመራ
 

ኤፍሶን ኤፍሬም ኣብርሃም ምባል ተሪፉ፡ 
ሳሙኤል ኤፍሬም ኣብርሃም ተባሂሉ 
ይተኣረመለይ ስለዝበለ፣ ዝቃወም እንተሎ፡ 
ን28/7/23 ኣብ ቤ/ፍ 6ይ መጋባእያ 
ቁ.41 ይቕረብ።

ኤቨን ተኸስተ መብራህቱ፡ ስም ኣደይ ሳባ 
ተኸስተ ምባል ተሪፉ፡ ሳባ መሓሪ ተባሂሉ 
ይተኣረመለይ ስለዝበለ፣ ዝቃወም እንተሎ፡ 
ን24/7/23 ኣብ ቤ/ፍ ቁ.37 ይቕረብ።

ቶማስ ዘካርያስ ወልደገብሪኤል፡ ብወኪል 
ወ/ሮ ኣስቴር ተስፋጽዮን ገብረወልዱ 
ኣቢሉ፡ ቶማስ ዘካርያስ ወልደገብረኤል 
ምባል ተሪፉ፡ ቶማስ ብጹዓምላኽ ዕቑባዝጊ 
ተባሂሉ ይተኣረመለይ ስለዝበለ፣ ዝቃወም 
እንተሎ፡ ን27/7/23 ኣብ ቤ/ፍ 5ይ 
መጋባእያ ቁ.39 ይቕረብ።

ሳምሶም ገብረእግዚኣብሄር በራኺ፡ ስም 
ኣደይ ርግኣት ገብረእየሱስ ምባል ተሪፉ፡ 
ርግኣት መስፍን መብራህቱ ተባሂሉ 
ይተኣረመለይ ስለዝበለ፣ ዝቃወም እንተሎ፡ 
ን28/7/23 ኣብ ቤ/ፍ 6ይ መጋባእያ 
ቁ.41 ይቕረብ።

መድህን ተኸለማርያም በላይ ምባል 
ተሪፉ፡ ሳንዋይት ተኽለማርያም በላይ 
ተባሂሉ ይተኣረመለይ ስለዝበለት፣ 
ዝቃወም እንተሎ፡ ን4/10/23 ኣብ ቤ/ፍ 
1ይ መጋባእያ ቁ.32 ይቕረብ።

ለተሚካኤል በርሀ ገብረሩፋኤል፡ በዓል 
ቤተይ ተ/ጋ ተወልደመድህን ባህታ 
ዓስባይ፡ ካብ ወርሒ 09/2008 ዓመተ/ም 
ኣትሒዙ ደሃይ ስለዘይብሉ፡ ናይ ጥፉእ 
ውሳነ ክወሃበኒ ስለዝበለት፣ ዝቃወም 
እንተሎ፡ ን28/7/23 ኣብ 1ይ ቤ/ፍ 3ይ 
መጋባእያ ቁ.37 ይቕረብ። 

ከሳሲ ወራ/ነ/ሄር ምሕረትኣብ ገብረስላሴ 
ኣቶ ብርሃነ ምሕረትኣብ ገብረስላሴ፡ 
ተኸሰስቲ ወረ/ነ/ሄር ምሕረትኣብ 
ገብረስላሴ 1.1 ኣቶ ኤፍሬም ምሕረትኣብ 
1.2 ኣቶ ሳምሶን ምሕረትኣብ 1.3 ኣቶ 
ፊልሞን ምሕረትኣብ 1.4 ኣቶ ስምኦን 
ምሕረትኣብ 1.5 ወ/ሮ ኤርትራ 
ምሕረትኣብ 1.6 ወ/ሮ ዊንታ ምሕረትኣብ 
1.7 ወ/ሮ ኣስቴር ምሕረትኣብ 1.8 ወ/ሮ 
ሰላም ምሕረትኣብ 2. ወ/ሮ ኢትዮጵያ 
ሃይለ ንምቅሊት ውርሲ ብዝምልከት 
ተኸሰስቲ ቁጽሪ 1.1 1.2 1.3 1.4 1.5 
1.6 ኣድራሻኦም ስለ ዘይነጸረ፡ ን3/10/23 
ይቕረቡ። እንተዘይቀሪቦም፡ ጉዳዮም ኣብ 
ዘየለዉሉ ክርአ ምዃኑ ነፍልጥ። 

ዘርኣይ ይሕደጎ፡ ተጠቃሲ ኣቶ ሓለፎም 
ይሕደጎ ተፈሪ፡ ካብ 2016 ዓ/ም ኣትሒዙ 
ደሃይ ስለ ዘይብሉ፡ ናይ ጥፉእ መረጋገጺ 
ውሳነ ክወሃበኒ ስለዝበለ፣ ዝቃወም እንተሎ፡ 
ብኣካል ወይ ብሕጋዊ ወኪል ን24/7/23 
ኣብ 1ይ ቤ/ፍ 3ይ መጋባእያ ቁ.37 
ይቕረብ። 

ናትናኤል ሃብቶም ገብረስላሴ ምባል 
ተሪፉ፡ ናትናኤል ሃብተማርያም ተባሂሉ 
ይተኣረመለይ ስለዝበለ፣ ዝቃወም እንተሎ፡ 
ን4/10/23 ኣብ 1ይ ቤ/ፍ 2ይ መጋባእያ 
ቁ.35 ይቕረብ። 

ብፍ/በ/ዕዳ ኣቶ ነጋሲ ጸጋይ፡ ብፍ/በ/መ 
ወ/ሮ ለተንስኤ ገብረመስቀል ኣብ ልዕሌኻ 

ንፈጽሚ ዝምልከት ክሲ መስሪታ ስለዘላ፡ 
ብኣካል ወይ ብሕጋዊ ወኪል ን28/7/23 
ቅረብ። እንተዘይቀሪብካ፡ ጉዳይካ ኣብ 
ዘየለኻሉ ክርአ ምዃኑ ነፍልጥ። 

ወ/ሮ ኤልሳ ተኽለ፡ ሓወይ ዳዊት ተኽለ 
ዓንደማርያም ካብ 01/2017 ኣትሒዙ 
ደሃይ ስለዘይብሉ፡ ናይ ጥፉእ ውሳነ 
ክወሃበኒ  ስለዝበለት፣ ዝቃወም እንተሎ 
ን24/7/23 ኣብ 1ይ ቤ/ፍ 3ይ መጋባእያ 
ቁ.37 ይቕረብ። 

ኮማዊ ቤት-ፍርዲ ማይ 
ተመናይ

ኣቶ የማነ ገብረሚካኤል ገብረእግዚኣብሄር፡ 
ኣኮና ተስፋይ ገብረመድህን ወልደትንሳኤ 
ስለዝዓረፈ፡ 5 ኣሕዋቱን 30 ተተካእቲ 
ደቆምን ወረስቲ ምዃንና ይረጋገጸልና 
ስለዝበለ፣ ዝቃወም እንተሎ፡ ን27/7/23 
ኣብ ቤ/ፍ ይቕረብ።

ኮማዊ ቤት-ፍርዲ ኣኽርያ 

ከሳሲ ኣቶ ፊልሞን ተሸመ፡ ብመንገዲ 
ወኪሉ ኣኽበረት ገብረእግዚኣብሄር፡ 
ተኸሳሲት ዳይሞንድ ተመስገን ናይ 
ሓዳር ክሲ ተመስሪቱልኪ ስለዘሎ፡ ብኣካል 
ወይ ብሕጋዊ ወኪል ን28/9/23 ኣብ 
ቤ/ፍ ቅረቢ።

ኮማዊ ቤት-ፍርዲ ገዛ ባንዳ 

ኣቶ ኣቤል በረኸት ተኪኤ፡ ኣቦይ በረኸት 
ተኪኤ ስለዝዓረፈ፡ ኣነ ምስ 5 ኣሕዋተይ 
ወረስቲ ምዃናን ይረጋገጸልና ስለዝበለ፣ 
ዝቃወም እንተሎ፡ን20/9/23 ኣብ  ቤ/ፍ 
ይቕረብ። 

ወ/ሮ ልኡላ ገብረመስቀል፡ ሓፍተይ 
ትርሓስ ገብረመስቀል ስለዝዓረፈት፡ ኣነ 
ጥራይ ወራሲት ምዃነይ ይረጋገጸለይ 
ስለዝበለት፣ ዝቃወም እንተሎ፡ ን28/7/23 
ኣብ ቤ/ፍ ይቕረብ። 

ኮማዊ ቤት-ፍርዲ ገጀረት 

ከሳሲት ወ/ሮ ባና ታደሰ ትካቦ፡  ተኸሳሲ 
ሮቤል ሃብተ ገብረእግዚኣብሄር፡ በዓልቲ 
ቤትካ ናይ ሓዳር ክሲ መስሪታትልካ ስለዘላ፡ 
ብኣካል ወይ ብሕጋዊ ወኪል ን14/9/23 
ኣብ ቤ/ፍ ቅረብ። እንተዘይቀሪብካ፡ ጉዳይካ 
ኣብ ዘየለኻሉ ክርአ ምዃኑ ነፍልጥ።

ኣቶ ኢሰይያስ ሳሙኤል ባይረ፡ ኣቦይ 
ሳሙኤል ባይረ ዑቕባእዝጊ ስለዝተሰወአ፡ 
ኣነ ጥራይ ወራሲ ምዃነይ ይረጋገጸለይ 
ስለዝበለ፣ ዝቃወም እንተሎ፡ ን19/9/23 
ኣብ ቤ/ፍ ይቕረብ።

ኮማዊ-ቤት ፍርዲ ጸጸራት 

ወ/ሮ መኣዛ ገብረልኡል እምባየ፡ ኣደይ 
ኣስካሉ ዑቕባዝጊ ስለዝዓረፈት፡ ኣነ ጥራይ 
ወራሲት ምዃነይ ይረጋገጸለይ ስለዝበለ፣ 
ዝቃወም እንተሎ፡ ን5/10/23 ኣብ  ቤ/ፍ 
ይቕረብ። 

ኮማዊ ቤት-ፍርዲ ጐዳይፍ 

ወ/ሮ ርሻን ወልደገርግስ ተስፋሚካኤል፡ 
ወለድና ኣቶ ወልደጊዮርጊስ ተስፋሚካኤል 
ገብሩን ወ/ሮ ምሕረት ገብረማርያምን ስለ 
ዝዓረፉ፡ ኣነ ምስ 8 ኣሕዋተይ ወረስቲ 
ምዃንና ይረጋገጸልና ስለዝበለ፣ ዝቃወም 
እንተሎ፡ን25/7/23 ኣብ  ቤ/ፍ ይቕረብ። 

ብስም ክፍለ ምስግና ደብሩን ኪዳነ ምስግና ደብሩን ብቁ/መለለዪ ንብረት 1፡
004396/1 ዝተመዝገበ ኣብ ኣስመራ ከባቢ ን/ዞባ ገዛ ባንዳ ጎደና 1A198፡ ቁ/ገዛ 
25 ፕሎት 253፡ ፓርሰል T ዝርከብ ገዛ፡ ብምቅሊት በብጺሕትና ክንመቅል ስለ 
ዝደለና፣ ዝቃወም እንተሎ፡ ምልክታ ኣብ ጋዜጣ ሓዳስ ኤርትራ ካብ ዝወጻሉ ዕለት 
ኣብ ውሽጢ 30 መዓልታት፡ ሕጊ ብዝእዝዞ መሰረት ካብ ዝምልከቶ ቤት ፍርዲ 
መአገዲ ትእዛዝ ሒዙ ናብ ቤት ጽሕፈት ፓብሊክ ኖታሪን ካዳስተርን ይቕረብ። 

ክፍለ ምስግና ደብሩን ኪዳነ ምስግና ደብሩን

ምልክታ ጨረታ 
ዋንነት ኦይል ሊብያ ኤርትራ፡ ሓ.ዝ.ብ.ማ ከምኡ’ውን ታም ኦይል ማሊንዲ 
ኤርትራ ዝኾነ፡ ንነዊሕ ግዜ ኣብ መኽዘን ዝጸንሐ መለዋወጢ ኣቕሑ ብመልክዕ 
ጨረታ ክሽየጥ ስለ ዝተደልየ፡ ግዱሳት ተጫረትቲ ትዕድግሉ ዋጋ ኣብ ሰታሪት 
ዓሺግኩም ናብ ኣስመራ ኣብ ዝርከብ ቤት ጽሕፈትና ኣብ ጋዜጣ ሓዳስ 
ኤርትራ ካብ ዝወጸሉ ዕለት ኣብ ውሽጢ 10 ናይ ስራሕ መዓልታት ከተቕርቡ 
ንሕብር። 
ዝርዝር ንብረት ንምርኣይ ኣብ ከተማ ምጽዋዕን ኣስመራን ዝርከብ መኽዘንና 
መጺእኩም ክትርእዩ ከም እትኽእሉ ብኣኽብሮት ንሕብር። 
ንዝያዳ ሓበሬታ ኣብ ኣስመራ ዝርከብ ማእከላይ ቤት ጽሕፈትና መጺኹም 
ተወከሱ። 

ትካል ኦይል ሊብያ ኤርትራ ኣስመራ

ምልክታ  ጨረታ 

ኮለጅ ሕክምናን ስነ-ፍልጠት ጥዕናን ኦሮታ፡ ናይ ተመሃሮ ተረፍ መረፍ መግቢ 
(ማኛ) ዝወስዱ ከጫርት ስለ ዝመደበ፡ ንሓደ ዓመት ዝጸንሕ፡ ነዚ ዝስዕብ 
ረቛሕታት ዘማልኡ ሕጋውያን ነጋዶ ክጫረቱ ይዕድም፦
1. ናይ 2019 ዝተሓደሰ ፍቓድ ንግድን፡ ናይ 2022 ግብሪ ከም ዝኸፈሉ 
መረጋገጺ ካብ ኣታዊ ውሽጢ ሃገርን ወረቐት መንነት ቅዳሕን። 
2. ሳንዱቕ ጨረታ ኣብ ጋዜጣ ካብ ዝወጻሉ ዕለት ጀሚሩ ድሕሪ 10 
ናይ ስራሕ መዓልታት ክፉት ኮይኑ ንጽባሒቱ 9፡30 ቅ፡ቀ ተጫረትቲ ወይ 
ሕጋውያን ወከልቶም ኣብ ዝተረኸቡሉ ይኽፈት። 
3. መኽበሪ ጨረታ 15,000.00 (ዓሰርተ ሓሙሽተ ሽሕ) ናቕፋ C.P.O 
የትሕዙ። 
4. ንዝርዝር መግለጽን ሓበሬታን ካብ ቤት ጽሕፈት ምምሕዳርን ፋይናንስን 
ኮለጅ ሕክምናን ስነ-ፍልጠት ጥዕናን ኦሮታ ክፍሊ ዕድጊ ምውካስ ይከኣል። 
መወከሲ ቁ.ቴሌፎን 163834/163467
 ቤት ጽሕፈትና ዝሓሸ ኣማራጺ እንተረኺቡ ጨረታ ናይ ምስራዝ መሰሉ 
ዝተሓለወ እዩ።

ብስም ወ/ሮ ገነት ኪዳነ ሃብተ ብሚኒ/መሬትን ማይን ኣከባብን ብመ.ቁ. 314 
ዝተመዝገበ ኣብ ዓዲ ሃከፋ ዞን 4 ፕሎት 5 ፓርሰል ‘K’ ብስመይ ዝተመዝገበ 
ኦርጂናል ሰነድ መረከቢ ጤሳ ዓዲ ሃከፋ ስለዝጠፋኣኒ፡ ኣምሳይኡ ሓድሽ 
ክወሃበኒ ክሓትት ስለዝደለኹ፣ ዝቃወም እንተሎ ወይ ብዕዳ ሒዘዮ ኣለኹ 
ዝብል እንተሎ፡ ኣብ ውሽጢ ሓደ ወርሒ ካብ ዝምልከቶ ቤት ፍርዲ ናይ 
መአገዲ ትእዛዝ ሒዙ ክቐርብ ወይ ድማ ብቁ.ተሌ 07478239 ክሕብረኒ። 
እንተዘይቀሪቡ ግና ኦርጂናል ሰነድ መረከቢ ጤሳ ከውጽእ ምዃነይ እሕብር።

ወ/ሮ ገነት ኪዳነ ሃብተ
ወኪል ኣቶ ኪዳነ ሃብተ

ኮማዊ ቤት-ፍርዲ ሰምበል 

ወ/ሮ ኤልሳ ደብረጽዮን በርሀ፡ በዓል ቤተይ 
ተጋ. ገ/ሂወት ኣውድ ሓጐስ ስለዝተሰውአ፡ 
ኣነ ምስ 6 ደቅና ወረስቲ ምዃንና 
ይረጋገጸልና ስለ ዝበለት፣ ዝቃወም እንተሎ፡ 
ን18/9/23 ኣብ  ቤ/ፍ ይቕረብ። 

ከሳሲት ወ/ሮ ኤደን ወልደገርግስ ከሰተ፡ 
ተኸሳሲ ኣቶ ዛይድ ወልደ ማና ናይ 
ሓዳር ክሲ ቀሪቡልካ ስለዘሎ፡ ብኣካል 
ወይ ብሕጋዊ ወኪል ን19/9/23 ኣብ 
ቤ/ፍ ቅረብ። እንተዘይቀሪብካ ጉዳይካ 
ኣብዘየለኻሉ ክረአ ምዃኑ ነፍልጥ።

ኮማዊ ቤት-ፍርዲ ጻዕዳ 
ክርስትያን 

 ከሳሲት ወ/ሮ ሊድያ ክብሮም ደባስ፡ 
ተኸሳሲ ኣቶ በርተሌሜዋስ ተወልደብርሃን 
ሓድጉ፡ ናይ ሓዳር ክሲ ቀሪቡልካ ስለዘሎ፡ 
ብኣካል ወይ ብሕጋዊ ወኪል ን9/8/23 
ኣብ  ቤ/ፍ ቅረብ። እንተዘይቀሪብካ፡ ጉዳይካ 
ኣብ ዘየለኻሉ ክርኣ ምዃኑ ነፍልጥ። 

ወ/ሮ ኣብረሀት ኣርኣያ ህብትኪኤል፡ ኣቦና 
ኣርኣያ ህብትኪኤል ዓንደን ኣዴና ርሻን 
ዘርኡ ስእላይን ስለዝዓረፉ፡ ኣነ ምስ 7 
ኣሕዋተይ ወረስቲ ምዃንና ይረጋገጸልና 
ስለዝበለት፣ ዝቃወም እንተሎ፡ ን9/8/23 
ኣብ ቤ/ፍ ይቕረብ።

ኮማዊ ቤት-ፍርዲ ወኪድባ

ወ/ሮ ኣልጋነሽ እርምያስ ግደ፡ ኣቦና 
እርምያስ ግደን ኣዴና ጽገወይኒ እምሃን 
ስለዝዓረፉ፡ ኣነ ምስ 1ሓወይ ወረስቲ 
ምዃንና ይረጋገጸልና ስለዝበለት፣ ዝቃወም 
እንተሎ፡ ን20/9/23 ኣብ ቤ/ፍ ይቕረብ።

ኮማዊ ቤት-ፍርዲ ዓዲ ፈለስቲ

1.ትዕግስቲ ዓንደመስቀል ተኸስተ 2. 
የርዳኖስ ዓንደመስቀል ተኸስተ፡ ኣቦና 
ዓንደመስቀል ተኸስተ ስለዝዓረፈ፡ ንሕና 
ክልቴና ወረስቲ ምዃንና ይረጋገጸልና 
ስለዝበላ፣ ዝቃወም እንተሎ፡ ን22/7/23 ኣብ 
ቤ/ፍ ይቕረብ።

ቤት-ፍርዲ ዞባ ደቡብ 
መንደፈራ

ወ/ት ብርኽቲ በየነ ናይዝጊ፡ ስም ኣደይ 
ገብሪኤለ ኣፈወርቂ ወልደጋብር ምባል 
ተሪፉ፡ ኣስመረት ክፍሉ ዑቕባሚካኤል 
ተባሂሉ ይተኣረመለይ ስለዝበለት፣ ዝቃወም 
እንተሎ፡ ን27/7/23 ኣብ ቤ/ፍ ይቕረብ።

ትምኒት ግደ ገብረማርያም ምባል ተሪፉ፡ 
ትምኒት ግደይ ገብረማርያም ተባሂሉ 
ይተኣረመለይ ስለዝበለት፣ ዝቃወም 
እንተሎ፡ ን27/7/23 ኣብ ቤ/ፍ 4ይ 
መጋባእያ ይቕረብ።

ተስፋማርያም ኣማረ ኪዳነ ምባል ተሪፉ፡ 
ተስፋይ ኣማረ ኪዳነ ተባሂሉ ይተኣረመለይ 
ስለዝበለ፣ ዝቃወም እንተሎ፡ ን27/7/23 
ኣብ ቤ/ፍ 4ይ መጋባእያ ይቕረብ።

ኮማዊ ቤት-ፍርዲ መንደፈራ

ኣቶ ምሉብርሃን ዮሃንስ ኣብርሃ፡ ሓትነይ 
ሕርይቲ ኪዳነ ጸጉ ስለዝዓረፈት፡ ብሂወት 
ከላ ኣብ ከተማ መንደፈራ ብስም ዝተረጋገጸ 
ስፍሓቱ 250 ት/ሜ መሬት ዝተደኮነ፡ 
ብለበዋ ስለዝገደፈትለይ፡ ለበዋ ይጽደቐለይ 

ስለዝበለ፣ ዝቃወም እንተሎ፡ ን31/7/23 
ኣብ ቤ/ፍ ይቕረብ።

ኮማዊ ቤት-ፍርዲ ዓዲ 
ሞንጎቲ ን/ዞባ መንደፈራ 

ኣቶ ኢሰያስ ሃይለ፡ ኣደይ ፋና 
ገብረገርግስ ዓ/ብርሃን ስለዝዓረፈት፡ 
ኣነ ምስ 3 ኣሕዋተይ ጥራይ ወረስቲ 
ምዃንና ይረጋገጸልና  ስለዝበለት፣ 
ዝቃወም እንተሎ፡ ን30/7/23 ኣብ ቤ/ፍ 
ይቕረብ።

 ቤት-ፍርዲ ዞ/ጋ/ባርካ 
ሻምብቆ 

ፍትሓዊት ናትናኤል ኪዳነ ምባል 
ተሪፉ፡ ፍትሓዊ ዳንኤል ኪዳነ ተባሂሉ 
ይተኣረመለይ ስለዝበለት፣ ዝቃወም 
እንተሎ፡ ን26/7/23 ኣብ ቤ/ፍ ይቕረብ።

ቤት-ፍርዲ ዞባ ዓንሰባ 
ከረን

ወ/ሮ ሂወት ይካኣሎ ዘረፈ፡ ተጸዋዒ 
ኣቶ ተወልደብርሃን ደባስ ይሕደጎ 
ካብ ገዛ ምልቃቕ ክሲ ቀሪቡልካ 
ስለዘሎ፡ ብኣካል ወይ ብሕጋዊ 
ወኪል ን18/7/23 ኣብ ቤ/ፍ ቅረብ። 
እንተዘይቀሪብካ፡ ጉዳይካ ኣብ ዘየለኻሉ 
ክረአ ምዃኑ ነፍልጥ።

ኮማዊ ቤት-ፍርዲ ከተማ 
ዓደርደ ን/ዞ ኣቑርደት

ይሕደጋ ቀለታ ተኽላይ፡ በዓል-ቤተይ 
ተኪኤ ሞባእ ፍረዝጊ ስለዝተሰወአ፡ ንዓይ 
ናይ መጻምዲ መሰለይ ይተሓለወለይ፡ 
5 ደቀይ ድማ ወረስቲ ምዃኖም 
ይረጋገጸሎም ስለዝበለት፣ ዝቃወም 
እንተሎ፡ ን25/7/23 ኣብ ቤ/ፍ ይቕረብ።



ሓዳስ   ኤርትራ

ስፖርትስፖርት
ሙሴ ገ/እግዚኣብሄርሙሴ ገ/እግዚኣብሄር

ስፖርትስፖርት
13 ሓምለ 2023 - ገጽ 7መበል 32 ዓመት ቁ.271

ሃገራዊ ውድድር ኵዕሶ እግሪ ተዛዚሙ
ዓብላልነት ዞባ ማእከል ዝተራእየሉ ውድድር

“ዕብየት ብምዕሩይ ተኻፋልነት” ኣብ 
ትሕቲ ዝብል ቴማ ክካየድ ዝቐነየ ሃገራዊ 
ውድድር ኵዕሶ እግሪ ትሕቲ 
23 ዓመት፡ ትማሊ 12 ሓምለ፡ 
ብዓብላልነት ዞባ ማእከል 
ተዛዚሙ።
  ኣብቲ ዕለት፡ ኣብ ሰዓታት 

ድሕሪ ቀትሪ፡ ፈለማ ናይ 
ደቂ ኣንስትዮ ጋንታታት ዞባ 
ማእከልን ደቡብን ንፍጻመ 
ተጻዊተን። ኣብ ናይ ምድብ 
ጸወታ፡ ማእከል፡ 15 ብባዶ 
ተዓዊታ ብምንባራ ከኣ፡ ኣብዛ 
ጸወታ’ውን ብዘይ ዝኾነ 
ተጻብኦ ክትዕወት ትጽቢት 
ነይሩ።
  ከም’ቲ ግምት ዝተገበረሉ ከኣ፡ ማእከል፡ 

ኣብ ራብዐይቲ ደቒቕ ብመገዲ ዳናይት 
ሰሎሞን ልዳት መጋጥምታ ድሕሪ ምድፋራ፡ 
ብተኸታታሊ - ተጻወትቲ ደቡብ ሰምሃር 
ብርሃነ ናብ ገዛእ ልዳታ፡ ፍትሓዊት የውሃንስ 
ድማ፡ ክልተ ሸቶታት ብምቝጻር ንዕረፍቲ 
4ብ0 መሪሓ ወጺኣ።
 ኣብ ካልኣይ እብረ፡ ሸቶ ካብ ምውሳኽ 

ዝዓግታ ዘይነበረ እዛ ዞባ፡ ካብ ዲያና 
እስቲፋኖስን ፍትሓዊትን ክልተ ሸቶታት 
ብምውሳኽ 6ብ0 ተዓዊታ። ሰለስተ ሸቶታት 
ዘመዝገበት ፍትሓዊት ከኣ፡ ብልጽቲ 
ተጻዋትቲ ተባሂላ። 
 ስዒበን ናይ ደቂ ተባዕትዮ ጋንታታት 

ማእከልን ዓንሰባን እየን ተፋሊመን። ኣብዚ 
ጾታ’ውን ብተመሳሳሊ፡ ማእከል፡ ኣብ ሰለስተ 
ዝሓለፉ ግጥማት ሸቶ ከይተመዝገባ - 
ብመንጽሩ 20 ሸቶታት ኣመዝጊባ ብምምጻኣ፡ 
ነዛ ጸወታ ክትዕወተላ ዝበዝሐ ሚእታዊት 
ክወሃባ ናይ ግድን ነይሩ። 
 ዓንሰባ፡ ኣብ ፍርቂ ፍጻመ ንላዕለዎት 

ትካላት ትምህርቲ ብኣእማኒ ውጽኢት 
ረቲዓ ብምሕላፋ፡ ናብዛ ጸወታ ፍናን 
ሰኒቓ እያ ኣትያ። ኣብ ቀዳሞተ ደቓይቕ 
ሓደገኛ ፈተና ብምግባር’ውን፡ ነቲ ሸቶ 

ዘይተመዝገቦ ልዳት ማእከል ክትኵሕኵሕ 
ተራእያ። እንተኾነ፡ ብፍላይ ብየማናይ ክንፊ 
ተደጋጋሚ መጥቃዕቲ ትገብር ዝነበረት 
ማእከል እያ ቀዲማ ኣብ መበል 17 ደቒቕ 
ሸቶ ብምቝጻር መሪሕነት ሒዛ። እዛ ሸቶ፡ 
ተኸላኻሊ ዓንሰባ ናብ ገዛእ ልዳቱ እዩ 
ኣመዝጊቡዋ።
  ግብረ መልሲ ንምሃብ ዘይደንጐየት 

ዓንሰባ ብወገና፡ ድሕሪ ኣርባዕተ ደቓይቕ 
ካብ ናሆም ፍጹም ብልጽቲ ሸቶ ብምቝጻር 
ተመዓራሪያ። በዚ ከኣ፡ ናሆም፡ ኣብዚ 
ውድድር ቀዳማይ ተጻዋታይ፡ ልዳት ማእከል 
ዝደፈረ ኮይኑ። 
  ይዅን እምበር፡ ብኽልተ ክንፊ ንዝነበረ 

ድኽመት ዓንሰባ ዝመዝመዘት ትመስል 
ማእከል፡ ኣብ መበል 24 ደቒቕ ብየማናይ 
ክንፊ ካብ ናኦድ ሃብቶም ሸቶ ረኺባ - 2ብ1 
መሪሓ። እዛ ንጸወታ ዝተቖጻጸረት ጋንታ፡ 
ኣብ ኣጋ ዕረፍቲ ውጽኢት ናብ 4ብ1 
ዘዕረጋ ክልተ ሸቶታት - ካብ ናኦድን ኣሚር 
መርሃዊን ብምቝጻር ንዕረፍቲ ብገፊሕ 
መሪሓ ወጺኣ። 
  ካልኣይ እብረ፡ ሰለሰት ደቓይቕ ጥራይ 

ምስ ተላዕሎ፡ ተጻዋታይ ማእከል መድሃኔ 
ረዳእ ብመገዲ ፍጹም ቅላዕ፡ ውጽኢት 
ናብ 5ብ1 ኣዕረጎ። ብተኸታታሊ ከኣ፡ 

ኣጥቃዓይ እዛ ጋንታ ሳልሕ ስዑድ ክልተ 
ሸቶታት ብምውሳኹ፡ እቲ ኣብ ቀዳሞት 
ደቓይቕ ብመጠኑ ተወዳዳሪ መሲሉ ዝነበረ 
ጸወታ ብዓብላሊ ውጽኢት ማእከል - 7ብ1 
ተዛዚሙ።
  ብዘይካ’ዚ፡ ቅድሚ ቀትሪ ናይ ክልቲኡ 

ጾታ ናይ ደረጃ ጸወታ ተኻይዱ ነይሩ። 
በዚ መሰረት፡ ኣብ ደቂ ኣንስትዮ ሰሜናዊ 
ቀይሕ ባሕሪን ላዕለዎት ትካላት ትምህርቲን 
ኣብ ምዱብ ግዜ 1ብ1 ድሕሪ ምፍልላየን፡ 
ብፍጹም ቅላዕ - ሰ/ቀ/ባ 4ብ2 ተዓዊታ 
ሳልሳይ ደረጃ ኣውሒሳ። ክልተ ቅላዕ 
ዘድሓነት ሓላዊት ልዳታ ሳዕድያ ሑሴን 
ከኣ፡ ብልጽቲ ተጻዋትቲ እዛ ጸወታ ተጸዊዓ። 
  ብወገን ደቂ ተባዕትዮ፡ ላ/ት/ትምህርቲን 

ደቡብን ዝገጠማ ኮይነን፡ ደቡብ ብገፊሕ 
5ብ1 ብምዕዋት ተሸላሚት ነሓሰ መዳልያ 
ኮይና። ኣባላ ኣቤል የማነ ድማ፡ ሽልማት 
ብሉጽ ተጻዋታይ እዛ ግጥም ተዓዊቱላ።
  በዚ መሰረት፡ ኣብ ደቂ ኣንስትዮ 

ማእከል ዕውትቲ እዚ ውድድር ክትከውን 
እንከላ፡ ደቡብን ሰ/ቀ/ባሕሪን ካልአይቲን 
ሳልሰይቲን ወጺአን። ኣብ ደቂ ተባዕትዮ 
ድማ፡ ብተመሳሳሊ ማእከል ዕውትቲ፡ ዓንሰባን 
ደቡብን ድማ ተሸለምቲ ብሩርን ነሓሰን 
መዳልያ ኮይነን። 

 በዚ ከኣ፡ ኣብ ክልቲኡ ጾታ ዕዉታት 
ዝኾና ዞባታት ብተኸታታሊ 100 ሽሕ፡ 75 
ሽሕን 50 ሽሕን ናቕፋ ተዓዊተን። ብዘይካ’ዚ፡ 
ዝለዓሉ ኣመዝገብቲ ሸቶ ኣብ ክልቲኡ ጾታ 
- ሳልሕ ስዑድን ዲያና እስቲፋኖስን፡ ብሉጻት 
ተጻወትቲ - ፍትሓዊት የውሃንስን ናኦድ 
ሃብቶምን፣  ብሉጻት ሓለውቲ ልዳት ሪም 
ረድኢን እሰይ ተስፋዝጊን - ኩሎም ካብ 
ማእከል ኮይኖም፡ ነፍሲ ወከፎም ሓሓሙሽተ 
ሽሕ ናቕፋ ተሸሊሞም። ናይ ጠባይ ከኣ፡ 
ደ/ቀ/ባሕሪን ደቡብን ብተኸታታሊ ብደቂ 
ኣንስትዮን ደቂ ተባዕትዮን ተሸሊመን። 
  
ትዕዝብቲ ትዕዝብቲ 

* ዕብለላ ማእከል ዝተራእየሉ ውድድር፥ 
ኣብዚ ማእከል ብኽልቲኡ ጾታ ዝተዓወተትሉ 
ውድድር፡ ኣብ ክልቲኡ ጾታ ከይተሳዕረት 
እንኮ ሸቶ ጥራይ እያ ተመዝጊባታ። እዚ 
ማለት፡ ኣብ ደቂ ኣንስትዮ ኣርባዕተ ግጥማት 
ኣሰላሲላ 46 ሸቶታት ከተመዝግብ እንከላ 
- ዝኾነ ኣይተመዝገባን። ብተመሳሳሊ ኣብ 
ደቂ ተባዕትዮ፡ ኣርባዕተ ግጥማት ኣካይዳ 
ብድምር 27 ሸቶታት ኣመዝጊባ - ሓንቲ 
ተመዝጊባታ።  
* መብዛሕትኦም ኣሰልጠንቲ ናይ ዞባታት፡ 

ናይ መዳለዊ ሕጽረት ግዜ ከምዝነበሮም እዩ 

ዝግለጽ። ንኣብነት፡ ንኮለጃት ዝወከለት ጋንታ፡ 
ተጻወትቲ ኣብ እዋን ትምህርቲን ፈተናን 
ብምንባሮም እኹል ግዜ ከምዘይረኸቡ 
ኣሰልጣኒኦም ይሕብር። 

* ርእይቶ ናይ መብዛሕትኦም 
ኣሰልጠንቲ ዞባታት፥ ኣብ ዞባኦም 
ስሩዕ ውድድር ክስርዓሎም 
ይሓቱ። ንዕብለላ ዞባ ማእከል 
ክገልጹ እንከለዉ ከኣ፡ ኣንጻር 
ዞባ ማእከል ዘይኮኑ ኣንጻር 
ሃገራዊት ጋንታ ከምዝገጠሙ 
ይገልጹ። ብተወሳኺ፡ ኣብ ክንዲ 
እቶም ኣብ ክለባት ዝጻወቱን 
ዝተራእዩን ተጻወትቲ ምምጻእ፡ 
ዕድል ዘይረኸቡ ተጻወትቲ 
እንተዝመጽኡ፡ እዚ ውድድር 
ሚዛናዊ ምዀነ በሃልቲ እዮም - 

ብተወሳኺ ካልኦት ተጻወትቲ ክረኣዩ ዕድል 
ምረኸቡ።
 ብዛዕባ’ዚ ውድድር ኣመልኪትና፡ ኣብ ሃገራዊ 

ፈደረሽን ዳይረክተር ተክኒክ ዳኒኤል የውሃንስ 
ካብ ዘቕረብናሉ ሕቶታት፥
1. ብሓፈሻ ውድድር ሰሓቢዶ ነይሩ?1. ብሓፈሻ ውድድር ሰሓቢዶ ነይሩ?
  ሰሓብነት እዚ ውድድር ብኽልተ ሸነኽ 

ክርአ ይከኣል እዩ። ቀዳማይ፡ ዞባ ማእከል ገዲፍካ 
ኣብ መንጎ ካልኦት ዞባታት ተመጣጣኒ ስለዝነበረ 
ሰሓቢ ነይሩ። ብመንጽሩ ግና፡ ዞባ ማእከል 
ዓብሊላ ብምቕራባ ሚዛናዊ ኣይነበረን።
2. ምኽንያት ዕብለላ ዞባ ማእከል (ኣብ 2. ምኽንያት ዕብለላ ዞባ ማእከል (ኣብ 

ክልቲኡ ጾታ) እንታይ እዩ?ክልቲኡ ጾታ) እንታይ እዩ?   
 ዞባ ማእከል፡ ኵሉ ዓይነት ጸጋታት ዘማእከለት 

እያ ክበሃል ይከኣል። እዚ ማለት፡ ናይ ንጥፈታት 
ጸጋ ማለት ግራስ ሩት፡ ክረምታዊ ውድድር 
ምምሕዳራትን ኣብያተ ትምህርቲን፡ ከምኡ’ውን፡ 
ማእከል ኣካዳሚ ኵዕሶ እግሪ ከም መረብ ሰቲት 
ንምጥቃስ ይከኣል። ንኣብነት ኣብዚ ውድድር፡ 
ኣብ መረብ ሰቲት ዝሰልጠኑ ብርክት ዝበሉ 
ተጻወትቲ ንማእከል ወኪሎማ እዮም። ብዘይካ’ዚ፡ 
ፋይናንስያውን ምምሕዳራውን ጸጋታት 
ስፖርት’ውን፡ ካብ ካልኦት ዞባታት ዝሓሸ 
እዩ። ብተወሳኺ፡ ዓመታዊ ስሩዕ ውድድር 
ተራ ኣለዎ።

ስእሊ፡ ኣቤል በረኸት

ኣል-ነስር ተቐጺዓክሪስቲያኖ ሮናልዶ ዝጻወተላ ስዑዳዊት 
ክለብ ኣል-ነስር፡ ምስ መስርሕ ምስግጋር 
ብዝተሓሓዝ ጉዳይ፡ ሓደስቲ ተጻወትቲ 
ከይተፈርም ብፊፋ ተቐጺዓ።
 ትሽዓተ ግዜ ሻምፕዮን ሊግ ስዑዲ ዓረብ 

ዝኾነት ኣል-ነስር፡ ሓንቲ ካብተን ህቡባት 
ተጻወትቲ ከፈርማ ዝጀመራ ቀዳሞት 
ክለባት እታ ሃገር እያ። እዛ ጋንታ፡ ንሮናልዶ፡ 
ዓመታዊ 173 ሚልዮን ዶላር ብምኽፋል 
ናብ ወሽመጥ ዓረብ ከተምጽኦ እንከላ፡ ኣብዚ 
ዝሓለፈ ወርሒ ከኣ፡ ንኣከፋፋሊ ኢንተር 
ሚላን ማርሴሎ ብሮዞቪች ኣፈሪማ እያ።
 ይዅን እምበር፡ ኣብዚ እዋን ብላዕለዋይ 

ተጸዋዒ ኵዕሶ እግሪ ዝኾነ ፊፋ፡ ኣብዛ ክረምቲ 
ሓደስቲ ተጻወትቲ ከይተፈርም ተኣጊዳ ኣላ። 
እቲ ምኽንያት ከኣ፡ ኣል-ነስር፡ ኣብ መስርሕ 
ምስግጋር ናይጀርያዊ ተጻዋታይ ሌስተር 
ዝነበረ ኣሕመድ ሙሳ፡ ነታ እንግሊዛዊት 
ክለብ ክትከፍላ ዝነበራ ተወሳኺ ገንዘብ 
ብዘይምኽፋላ እዩ። 
 ሙሳ፡ ኣብ 2018 ካብ ሌስተር ናብ ኣል-

ነስር ክሰጋገር እንከሎ፡ 14 ሚልዮን ፓውንድ 
ከምዝወጻሉ ይግለጽ። ይዅን እምበር፡ ፊፋ፡ 

እዛ ስዑዳዊት ክለብ ንሌስተር ሲቲ ምስ 
ብቕዓት እዚ ተጻዋታይ ተኣሳሲሩ ክትህባ 
ዝግባኣ ‘390 ሽሕ ፓውንድ’ ከምዘይከፈለታ 
የረድእ። ፊፋ ብዘይካ’ዚ፡ ካብ 2021 
ጀሚሩ ነዚ መጠን ገንዘብ እንተዘይከፊላቶ 
ሓደስቲ ተጻወትቲ ካብ ምፍራም ክትእገድ 
ከምእትኽእል ምጥንቃቑ ይግለጽ። ትማሊ 
ኣብ ዝወጸ ዜና ከኣ፡ ፊፋ ውሳነ ብምሕላፍ 

ቀጺዑዋ ኣሎ። እዚ መቕጻዕቲ፡ ክሳብ ሰለስተ 
ዓመታት (ንሰለስተ እብረ መስርሕ ምስግጋር) 
ከምዝቕጽል ይግለጽ።
 ይዅን እምበር፡ ወናኒ እዛ ጋንታ ዝኾነ 

ፒ.ኣይ.ኤፍ (PIF) ዝተባህለ ትካል፡ ነቲ እገዳ 
ንምልዓል፡ ሌስተር ንእትእውዶም ገንዘብ 
ብቕልጡፍ ክኸፍልዎ ምዃኖም ሓቢሩ 
ኣሎ።

እንታይከ ይበሃል ኣሎ?* እንግሊዛዊት ክለብ ኣስቶንቪላ፡ ንመስርሕ 
ምስግጋር ወዲ 26 ዓመት ተጻዋታይ ቪላሪያል 
ፓኡ ቶረስ ከምዝወድአቶ ብወግዒ ኣፍሊጣ። 
 ቪላ፡ ነዚ ተጻዋታይ ብ31.5 ሚልዮን ፓውንድ 

ከም ዘፈረመቶ’ያ ትሕብር ዘላ። ቶረስ፡ ሎሚ 

ዓመት ቪላሪያል ኣብ መስርዕ ጋንታታት ላ ሊጋ 
ስጳኛ ሓሙሻይ ተርታ ሒዛ ውድድር ክትፍጽም 
ዝለዓለ ኣበርክቶ ከም ዝገበረ’ዩ ዝእመነሉ። 
* ብዕድመ ዝዓበየ ፕሮፈሽናል ተጻዋታይ 

ኵዕሶ እግሪ ዝኾነ ጃፓናዊ ካዚዮሺ ሚራ ምስ 
ፖርቱጋላዊት ክለብ ኦሊቬረንስ ዘለዎ ውዕል ከም 
ዘናውሖ ሓቢሩ። 
  እዚ ወዲ 56 ዓመት ተጻዋታይ ዝሓለፈ 

ጥሪ’ዩ ካብ ጃፓናዊት ክለቡ ዮካሃማ ብመልክዕ 
ልቓሕ ናብዛ ፖርቱጋላዊት ጋንታ መጺኡ። እዚ 
ተጻዋታይ፡ ሎሚ ዓመት ሰለስተ ግዜ ተቐይሩ 
ናብ ሜዳ ኣብ ዝኣተወሉ፡ 28 ደቒቕ ክጻወት 
ክኢሉ’ዩ። 
  ንሱ ኣብ ምውዳእ ናይዚ ወቕቲ ጋንታኡ 

4ብ3 ኣብ ዝሰዓረትሉ ጸወታ፡ ንሒደት ደቓይቕ 
ተጻዊቱ ብሉጽ ተጻዋታይ ናይቲ ግጥም ክስመ 

ክኢሉ ነይሩ’ዩ። ኣብ ኢጣሊያ፡ ክሮኤሽያን 
ኣውስትራልያን ናይ ጸወታ ግዜ ዘሕለፈ ሚራ፡ 
ኣብ 1986 እዩ ምስ ብራዚላዊት ክለብ ሳንቶስ 

ጸወታ ጀሚሩ። ንሱ ክሳብ ወዲ 60 ዓመት 
ዝኸውን ከም ዝጻወት ኣፍሊጡ ኣሎ።
* እንግሊዛዊት ክለብ ማንቸስተር ዩናይትድ፡ 

ቅድሚ ናብ ሕቡራት መንግስታት ኣመሪካ 
ምጋሻ ንሓላዊ ልዳት ኢንተር ሚላን ኣንድሬ 
ኦናና ከምትውድኣሉ ብርእሰ ተኣማንነት ገሊጻ። 
  እዚ ካሜሮናዊ ሓላዊ ልዳት፡ ተካኢ ናይቲ 

ዝሓለፈ ሰሙን ካብ ኦልድ ትራፎርድ ዝተፋነወ 
ዴቪድ ዲ ሃያ ክኸውን’ዩ ተሓጽዩ ዘሎ። ዩናይትድ 
ኣቐዲማ 38 ሚልዮን ፓውንድ ሒዛ ዝገበረቶ 
ፈተነ ክሰልጣ ከም ዘይከኣለ ይዝከር። ኢንተር 
ዋጋ እዚ ወዲ 27 ዓመት ሓላዊ ልዳታ 51 
ሚልዮን ፓውንድ ምዃኑ’ያ ትሕብር።
* ማንቸስተር ዩናይትድ፡ ንኣጥቃዓይ 

ኣታላንታ ራስሙስ ሆይላንድ ንምፍራም ኣብ 
ትገብሮ ዘላ ጻዕሪ፡ ካብ ፈረንሳዊት ፒኤስጂ 

ብድሆ የጋጥማ ከም ዘሎ ተሓቢሩ።
 ዩናይትድ ኣብ ልዕሊ ሃሪ ኬይን ዝነበራ 

ተገዳስነት ብሰንኪ ክብሪ ዋጋ ድሕሪ 
ምግዳፋ’ያ ነዚ ወዲ 20 ዓመት ዴንማርካዊ 
ተጻዋታይ ዓይና ኣውዲቓትሉ። እዚ ካብ 
ቆልዕነቱ ደጋፊ ዩናይትድ ምዃኑ ዝሕበር 
ተጻዋታይ፡ ብውልቁ ምስ ሓለፍቲ ሬድ 
ዴቭልስ ተረዳዲኡ ከም ዘሎ’ዩ ዝሕበር። 

ይዅን’ምበር፡ ኣታላንታ ካብዚ ተጻዋታይ 
86 ሚልዮን ፓውንድ ክትከስብ ወጢና 
ብምህላዋ፡ ፒኤስጂ ላዕለዋይ ኢድ ክትሕዝ 
ተኽእሎ ኣሎ።  
* ኣከፋፋሊ ጁቬንቱስ ፖል ፖግባ፡ 

ካብ ስዑዳውያን ክለባት ጠለብ ረኺቡ። 
ብመሰረት ጋዜጣ ደሎ ስፖርት ዝዘርገሐቶ 
ሓበሬታ፡ ወዲ 30 ዓመት ፖል ፖግባ ንሰለስተ 
ዓመት ብ128 ሚልዮን ፓውንድ ክጻወት’ዩ 
ጠለብ ቀሪቡሉ ዘሎ።

* ወዲ 29 ዓመት እንግሊዛዊ ኣጥቃዓይ 
ሃሪ ኬይን፡ ናብ ባየር ሙኒኽ ምኻዱ ከም 
ዘይተርፍ ምስቲ ተጻዋታይ ቅርበት ዘለዎም 
ወገናት ይሕብሩ ኣለዉ። 
  ይዅን እምበር፡ እቲ ተጻዋታይ ትማሊ ናብ 

ቦታ ልምምድ እታ ጋንታ ብምምጻኡ፡ ናይ 
ቅድመ ምድላዋት መገሻ ንምክያድ ድሉው 
ከም ዘሎ ኣፍሊጡ። ኬይን፡ ኣብ ቶተንሃም 
ክጸንሕ እንተደኣ ወሲኑ፡ ሰሙናዊ 400 ሽሕ 
ፓውንድ ክኽፈል ተኽእሎ ኣለዎ።



ሓዳስ   ኤርትራ

ዜና ወጻኢዜና ወጻኢዜና ወጻኢዜና ወጻኢ
ብርሃነ ምሕረትኣብብርሃነ ምሕረትኣብ

 ተረኛ ፋርማሲ ተረኛ ፋርማሲ ጎደና ቁ.ስልኪ 
ጎደና እምበረሚ 755፡ ከባቢ ሚኒስትሪ ሕርሻ 181672

ዕለትዕለት

ፋርማሲ ቁ.1 መዓልታውን ለይታውን ኣገልግሎት ትህብ         ቁ.ቴሌፎን 127565 

ቤት መሸጣ መድሃኒት ጎዳይፍ 13/07/2023

መበል 32 ዓመት ቁ.271

ፕረዚደንት ኢራን ኣብ ኣፍሪቃ ዑደት የካይድ ኣሎፕረዚደንት ኢራን ኢብራሂም ራኢሲ፡ 
ኣብ ሰለስተ ሃገራት ኣፍሪቃ ዑደት 
ይፍጽም ኣሎ።
ዑደቱ ብኬንያ ዝፈለመ ፕረዚደንት 

ራኢሲ፡ ኣብ መንጎ ሃገሩን ሃገራት 
ኣፍሪቃን ጥቡቕ ቁጠባዊ ምትእስሳር 
ንምፍጣርን፡ ነቲ ኣመሪካ ኣብ ልዕሊ 
ሓያሎ ሃገራት እተካይዶ በይናዊ እገዳ 
ብሓባር ንምምካትን ዝዓለመ ዑደት 
የካይድ ከምዘሎ እዩ ንጋዜጠኛታት 
ሓቢሩ።
እቲ ፕረዚደንት ምስ ኬንያዊ መዘናኡ 

ዊልያም ሩቶ ድሕሪ ምዝርራብ፡ ኣብ 
መንጎ ኢራንን ኬንያን ቁጠባዊ ስምምዕ 

ክህሉ ዝሕግዝ መዘክር ከምዝኸተመ 
ተፈሊጡ። ምስ’ቲ ፕረዚደንት ዝተጓዕዙ 
ሚኒስተራት እውን ምስ ኬንያውያን 
መዘናታቶም ንቴክኖሎጂ ሓበሬታ፡ 
ምግፋፍ ዓሳ፡ ውጽኢት እንስሳን ወፍሪ 
መወዓውዕን ዝምልከት ሓሙሽተ 
መዘክራት ከምዝኸተሙ እዩ ተሓቢሩ።
ሓደ ኢራናዊ ፕረዚደንት ናብ ኣፍሪቃ 

ክመጽእ፡ ኣብ ውሽጢ ዓሰርተ ዓመታት 
ሎሚ ናይ ፈለማ ምዃኑ ጸብጻባት 
ይጠቕሱ።
ኣብ ናይሮቢ ኣብ ዝሃቦ ጋዜጣዊ 

መግለጺ፡ ንኣፍሪቃ “ኣህጉር ዕድላት” 
ብምባል ዝጠቐሳ ፕረዚደንት ራኢሲ፡ 
ድሕሪ ናይ ኬንያ ዑደቱ ናብ ኡጋንዳን 
ዚምባብወን እውን ከምዝጓዓዝ ገሊጹ። 
ሚኒስትሪ ጉዳያት ወጻኢ ኢራን 

ከምዝሓበሮ፡ እታ ሃገር ምስ ሃገራት 
ኣፍሪቃ እተካይዶ ናይ ንግዲ ምልውዋጥ፡ 
ሎሚ ዓመት ናብ 2 ቢልዮን ዶላር ክብ 
ክተብሎ መዲባ ኣላ።
እቲ ፕረዚደንት ኣቐዲሙ ናብ ሓያሎ 

ሃገራት ላቲን ኣመሪካ እውን ተመሳሳሊ 
ዑደት ከምዘካየደ ይፍለጥ።

ፓኪስታን - ዕጡቓት ኣብ ልዕሊ ወተሃደራዊ መዓስከር መጥቃዕቲ ከፊቶም
ኣብ ደቡባዊ ፓኪስታን ዝንቀሳቐሱ 

መንነቶም ዘይተገልጹ ዕጡቓት ኣብ 
ልዕሊ ሓደ ወተሃደራዊ መዓስከር፡ 
ብናይ ኢድ ቦምባታትን ሮኬታትን 
ዝተሰነየ መጥቃዕቲ ከምዝኸፈቱ ሰብ 
መዚ ጸጥታ’ታ ሃገር ሓቢሮም።
ኣብቲ መጥቃዕቲ ብውሕዱ 4 

ወተሃደራት ፓኪስታን ከምዝተቐትሉን 
ካልኦት 5 ብጽኑዕ ከምዝቖሰሉን 
ክፍለጥ እንከሎ፡ ካብቶም ዕጡቓት 

ድማ 3 ከምዝተቐትሉ’ዩ ተሓቢሩ።
ኣብቲ ወተሃደራዊ መዓስከር፡ ኣብ 
መንጎ’ቶም ዕጡቓትን ወተሃደራት 
ፓኪስታንን ንሰዓታት ዝኣክል ናይ 
ተዅሲ ልውውጥ ከምእተኻየደን 
ድምጺ ቦምባታት ከምእተሰምዐን 
ኣብቲ ከባቢ ዝነበሩ ሰባት ገሊጾም።
በቲ መጥቃዕቲ ዝተቘጠዐ 
መንግስቲ ፓኪስታን ኣብ ልዕሊ’ቶም 
ሽበራውያን ምዃኖም ዝገለጾም 

ዕጡቓት ተቓወምቲ ተሪር ስጉምቲ 
ከምዝወስድ ኣጠንቂቑ ኣሎ።
ድሮ’ውን ሓያሎ ኣባላት 
ጸጥታ ናብ ደቡባዊ ፓኪስታን 
ከምእተጓዕዙ እዮም ምንጭታት’ቲ 
ከባቢ ዝሕብሩ።
ኣብቲ ንፓኪስታን ምስ ኢራንን 
ኣፍጋኒስታንን ዘዳውብ ዞባታት 
ቦሎቺስታን፡ ቀጻሊ ወተሃደራዊ 
ግጭት ከምዝረአ’ዩ ዝንገር።

ህ.ሪ. ቻይና ብ’ሚተይን’ እትሰርሕ ሮኬት ወንጪፋህዝባዊት ሪፓብሊክ ቻይና፡ ኣብ ዓለም 
ናይ ፈለማ ምዃና ዝተገልጸት ’ሚተይን’ 
ብዝተባህለ ጸዓት እትሰርሕ ሮኬት ናብ 
ህዋ ከም ዝወንጨፈት ሓቢራ።
ብመሰረት ሓበሬታ ማዕከናት ዜና 

ቻይና፡ እታ ጁኩ-2 ዝተሰምየት ሮኬት 
ትማሊ ረቡዕ’ያ ካብቲ ‘ውሽጣዊ 
ሞንጎልያ’ ዝተባህለ ዞባ ዝርከብ 
መወንጨፊ ነቑጣ ሳተላይት ናብ 
ህዋ ተበጊሳ። እቲ መስርሕ በራራ 
ከምቲ ኣቐዲሙ ዝተወጠነሉ ብዓወት 
ከምእተሰላሰለን፡ በዚ ድማ ቀዳመይቲ 
ብሚተይን ትሰርሕ ሮኬት ክትከውን 

ሰ/ኮርያ፡ ናይ ነዊሕ ርሕቀት ሚሳይል ወንጪፋ
ሰሜን ኮርያ፡ ናይ ነዊሕ ርሕቀት ክኸውን 

ከምዝኽእል ዝተገልጸ ባለስቲካዊ ሚሳይል 
ከምዝወንጨፈት፡ ሰብ-መዚ ደቡብ ኮርያን 
ጃፓንን ሓቢሮም።
ሚኒስትሪ ምክልኻል ጃፓን ኣብ ዝዘርግሖ 

ሓበሬታ፡ እቲ ናይ ነዊሕ ርሕቀት ምዃኑ 
ዝጠርጠሮ ባለስቲካዊ ሚሳይል፡ ን74 ደቓይቕ 
ዝኣክል ከምእተወንጨፈን ክሳብ 6 ሽሕ 
ኪሎ-ሜተር ብራኸ ከምዝበጽሐን ገሊጹ።  
እቲ ሚኒስትሪ ወሲኹ፡ እቲ ሚሳይል 

ንኣስታት ሓደ ሽሕ ኪሎ-ሜተር ድሕሪ 
ምጉዓዙ፡ ኣብ ማያት ምብራቓዊ ክፋል 
ሓውሲ-ደሴት ኮርያ ከምዝወደቐ ሓቢሩ።
ኣብ ሊትዌንያ (ዋዕላ ኔቶ) ዝርከቡ መራሕቲ 

ደቡብ ኮርያን ጃፓንን፡ ብዛዕባ’ቲ ሓድሽ 
ምዕባለ ክዘራረቡ 
ትጽቢት ኣሎ። 
ጃፓን፡ ንተግባራት 

ሰሜን ኮርያ፡ “ንኲናት 
ዝትዅትዅ ሓደገኛ 
ስጕምቲ” ብምባል 
ድሮ ኮኒናቶ ኣላ። 
ድሮ’ውን በቲ 

ኣብ በይጂን ዝርከብ 
ዲ ፕ ሎ ማ ሲ ያ ዊ 

ከምዝበቕዐትን ተገሊጹ።
ቻይና ዝሓለፈ ታሕሳስ ዘካየደቶ 

ናይ ፈለማ ፈተነ በረራ ሮኬት ጁኩ-2 
ከይተዓወተ ምትራፉ ይፍለጥ።
ይኹን እምበር ኣብዚ እዋን እቲ 

ፕሮጀክት ምሉእ ብምሉእ ስለዝተዓወተ፡ 
ቻይና ንመወዳድርታ ቀዲማ ብሚተይን 
ትሰርሕ ሮኬት ናብ ህዋ ዝለኣኸት ሃገር 
ክትከውን በቒዓ ምህላዋ’ዮም ጸብጻባት 
ዘመልክቱ።
‘ሚተይን’ ዋጋኡ ሕሱር፡ ዝያዳ ድሕነት 

ዘለዎን ዝወሓደ ብከላ ዘስዕብን ዓይነት 

ጸዓት ብምዃኑ ካብ ካልኦት ዓይነታት 
ነዳዲ ተመራጺ ከምዝገብሮ ክኢላታት 
ይሕብሩ።
ቻይና ብተወሳኺ ኣብ 2030 ናብ 

ወርሒ፡ ተመራመርቲ ዘሳፈራ ክልተ 
ሮኬታት ናይ ምልኣኽ ውጥን ከምዘለዋ 
ኣፍሊጣ ኣላ።
እቲ ውጥን ብዓወት እንተተዛዚሙ፡ 

ቻይና ድሕሪ ኣመሪካ ሰባት ናብ ወርሒ 
ዝለኣኸት ካልኣይቲ ሃገር ክትከውን እያ።
ቻይና ኣብ ተልእኾ ጠፈር ቅልጡፍ 

ምዕባለ ብምርኣይ፡ ኣብ ህዋ ምርምር 

ኲባ፡ ንወተሃደራዊት መርከብ ኣመሪካ ኣብ ጓንታናሞ ተቓዊማ
መንግስቲ ኲባ፡ ኣመሪካ ናብ ገምገም 

ባሕሪ ጓንታናሞ ወተሃደራዊት መርከብ 
ትሕተ-ባሕሪ (ሳብማሪን) ከምዘንቀሳቐሰት 
ድሕሪ ምኽሳስ፡ ነቲ ተግባር ብትሪ 
ኮኒኑዎ።
“እዚ ስጕምቲ’ዚ፡ ነቲ ኣብ መንጎ 

ክልተአን ሃገራት ዝጸንሐ ወጥሪ መሊሱ 
ዘኽርር ተዅታዂ ተግባር’ዩ” ክብል 
ዝገለጾ ሚኒስትሪ ጉዳያት ወጻኢ ኲባ፡ እታ 
ሳብማሪን ዝሓለፈ ረቡዕ ናብቲ ገምግም 
ባሕሪ ከምዝኣተወትን ክሳብ ዝሓለፈ 
ዓርቢ ኣብኡ ከምዝጸንሐትን ኣፍሊጡ።

ተካይደሉ ናይ ገዛእ ርእሳ ነቚጣ 
ደኲና ከምዘላ ይፍለጥ።

እቲ ሚኒስትሪ ወሲኹ፡ “እታ ሳብማሪን፡ 
‘ኣብቲ ሰላም ዝነገሶ ርጉእ ዞባ ንምንታይ 
ወተሃደራዊ ዕላማ ኣትያ? እቲ ክትወቕዖ 
ዝደለየት ዒላማ ኸ እንታይ እዩ?’ ኢልካ 
ክትሓትት ዘገድድ መስደመም ፍጻመ’ዩ” 
ክብል ገሊጹ።
ኣብ መወዳእታ ድማ፡ ወተሃደራዊ ህላወ 

ኣመሪካ ኣብ ዞባ ካሪብያን፡ ንልኡላውነትን 
ሃገራዊ ረብሓታትን ህዝቢታት ላቲን 
ኣመሪካን ካሪብያንን ዓቢ ስግኣት ምዃኑ 
ኣስሚሩሉ።
ዋሺንግተን ናብ ገምግም ባሕሪ 

ጓንታናሞ ሳብማሪን ተንቀሳቕስ ዘላ፡ 
ኲባ ኣብ መሬታ ንሓባራዊ ወተሃደራዊ 
ልምምድ ዘገልግል መሳለጥያ ንምውዳድ 
ምስ ሰብ-መዚ በይጂን ትዘራረብ ምህላዋ፡ 
ጋዜጣታት ኣመሪካ ዝሓለፈ ሰነ ድሕሪ 
ምጽብጻበን እዩ።
ብዘይካ’ዚ፡ ኣብቲ ወርሒ’ቲ፡ እታ ኣብ 

ትሕቲ እገዳ ኣመሪካ እትርከብ ሩስያ፡ ምስ 
ኲባ ጥቡቕ ወተሃደራዊ ምትሕግጋዝ 
ንኽህሉዋ ክትሰርሕ ምዃና ገሊጻ ነይራ።
ኲባ፡ ኣብ 1962 ባለስቲካዊ ሚሳይላት 

ሕብረት-ሶቬት ኣብ መሬታ ክጻወድ 
ድሕሪ ምፍቃዳ፡ ካብ ሽዑ ኣትሒዛ ኣብ 
ትሕቲ ጽኑዕ ቁጠባዊ ማዕቀብ ኣመሪካ 
ከምእትርከብ’ዮም ጸብጻባት ዝሕብሩ። 
ኲባ፡ እቲ ኣብ ጫፍ ደቡባዊ ምብራቕ 

ግዝኣታ ዝርከብ መሬትን ገምገም ባሕሪን 
ጓንታናሞ፡ ኣብ ትሕቲ ዘይሕጋዊ ጐበጣ 
ኣመሪካ ከምዘሎ’ያ ትገልጽ።
እቲ ኣስታት 117 ትርብዒት ኪሎ-

ሜተር ዝስፍሓቱ መሬት፡ ምስ ባሕሩ ኣብ 
እዋን ውግእ ሽጳኛ - ኣመሪካ (1898) 
ብሓይሊታት ኣመሪካ ከምእተወረረ፡ 
ሰነዳት ታሪኽ የመልክቱ።

መስመራ ኣቢላ ናብታ ሃገር ጥርዓን ኣቕሪባ 
ኣላ።
ሰሜን ኮርያ፡ ከም ኣካል ናይቲ ዘመናዊ 

ዕጥቂ ዝዓጠቐ ዘመናዊ ሰራዊት ንምህናጽ 
እተካይዶ ዘላ ጻዕሪታት፡ ኣብዚ ዓመት’ዚ 
ጥራይ ሕጂ ንመበል 12 ግዜኣ እያ ሚሳይል 
ትውንጭፍ ዘላ።
እታ ሃገር ኣብዚ ሰሙን’ዚ ኣብ ዘውጽኣቶ 

መግለጺ፡ ነቲ ኣመሪካ ኑክሌሳዊ ሚሳይል 
ዝዓጠቓ መራኽብ ትሕተ-ባሕሪ (ሳብማሪን) 
ኣብ ከባቢ ማያት ሓውሲ-ደሴት ኮርያ 
ንምውፋር ኣውጺኣቶ ዘላ ውጥን ድሕሪ 
ምዅናን፡ ነተን ንክሊ-ኣየራ ጥሒሰን ዝበራ 
ናይ ስለያ ነፈርቲ ኣመሪካ ተኲሳ ከተውድቐን 
ምዃና ኣጠንቂቓ ነይራ።

